
  जुलाई २०१७-दादावाणी- हिन्दी


  जगत् कल्याण में ही समाया स्वकल्याण


  संपादकीय



परम पूज्य दादाश्री ने अपनी पूरी ज़िंदगी में एक ही ध्येय रखा था ‘जगत् कल्याण की भावना’। किस प्रकार से संसार के जीव सभी प्रकार की सांसारिक उलझनों व दु:खों में से मुक्त होकर आत्मसुख की रमणता में रहें। बचपन से ही उनकी भावना थी कि मुझे जो कोई भी मिले उसे सुख मिलना ही चाहिए, वर्ना मेरा उससे मिलना व्यर्थ है।


‘संसार के लोग सुख-शांति प्राप्त करें और कितने ही लोग मोक्ष प्राप्त करें’ जीवनभर वे इसी ध्येय के लिए रात-दिन प्रयत्नशील रहे, सर्दी-गर्मी व बरसात में, अपने शरीर की परवाह किए बिना दूर-दूर तक लंबी यात्रा करके सत्संग और ज्ञान के लिए गाँव-गाँव, शहर-शहर, देश-विदेश में अंतिम क्षण तक कार्यरत रहे। कैसी करुणा छलकती है ज्ञानी के हृदय में!


लोग उनसे पूछते थे कि आत्मस्वरूप हुए दादाश्री इन संसारी बातों में क्यों समय देते हैं, तब बहुत ही करुणा भरे शब्दों में दादाश्री कहते कि ‘लोग इन संसारी उलझनों में से निकलें! कितनी उलझनें हैं? अगर वे अपनी उलझनों में से बाहर निकलेंगे तभी इस ज्ञान को प्राप्त करेंगे और तभी मोक्ष के मार्ग पर आएँगे।’ सामने वाले की अड़चनों को समझकर, वे निरंतर इसी भावना में रहे कि ये कैसे दूर हो और तभी उनमें कारुण्यता प्रकट हुई, अद्भुत अध्यात्म विज्ञान प्रकट हुआ।


बहुत ही सरल भाषा में जगत् कल्याण के बारे में समझाते हुए दादाश्री कहते हैं कि, ‘जो खुद अपना कल्याण करता है, वही दूसरों का कल्याण कर सकता है।’ खुद का कल्याण होने के बाद ही भीतर सच्ची जगत् कल्याण की भावना प्रकट होती है और खुद के कल्याण की शुरुआत तो यह ज्ञान मिलते ही, आज्ञापालन करने से हो जाती है। जहाँ पर क्लेश-कषाय व विषय नहीं हैं, तभी से कल्याण स्वरूप होने की शुरुआत होती है।


खुद के स्वरूप में रहकर दादाश्री ने लोगों के कल्याण की भावना से जो करुणा भरा व्यवहार, जिस प्रकार की वीतरागता से किया है, वह वास्तव में बेजोड़ है। वीतरागता के साथ-साथ व्यवहार जागृति सिर्फ ज्ञानीपुरुष के निरपेक्ष व्यवहार में ही देखने मिलती हैं। किसी भी प्रकार के अहंकार, खुद के स्वार्थ या अपेक्षा के बगैर, सिर्फ लोगों के कल्याण के लिए ही उन्होंने जो करुणा बरसाई है, इस काल में उसकी मिसाल मिलना मुश्किल है।


प्रस्तुत संकलन में ज्ञानी के ही शब्दों में उनके हृदय की भावनाएँ उजागर हुई हैं। उन ज्ञानी की और उनके द्वारा दिए गए ज्ञान की भक्ति द्वारा हम अपने डिस्चार्ज कषायों को ज्ञान की जागृति से खत्म करके, उनकी यह जगत् कल्याण की भावना को संजोते हुए इस जगत् कल्याण के मिशन में सहायक बनें। अपने मन-वचन-काया संपूर्ण रूप से समर्पित करके, जगत् कल्याण के कार्य में लघुत्तम भाव से निमित्त बनकर अपना जीवन सार्थक कर लें, यही अंतर की अभिलाषा है।


जगत् कल्याण में ही समाया स्वकल्याण


(प. ४)




धर्म की शुरुआत ओब्लाइजिंग नेचर से


प्रश्नकर्ता : जीवन को सात्विक और सरल बनाने के क्या उपाय है?


दादाश्री : तेरे पास जितना हो ओब्लाइजिंग नेचर (परोपकारी स्वभाव) रखकर लोगों को उतना ही देता रह। तेरा जीवन यों ही सात्विक होता जाएगा। ओब्लाइजिंग नेचर किया है तूने? तुझे ओब्लाइजिंग नेचर अच्च्छा लगता है?


प्रश्नकर्ता : कुछ अंश तक किया है!


दादाश्री : अधिक करेंगे तो अधिक फायदा होगा। किसी के लिए फेरा लगाकर, चक्कर लगाकर, पैसे देकर, किसी दु:खी को दो कपड़े सिलवा दें, यों ओब्लाइज करना। धर्म की शुरुआत ही ‘ओब्लाइजिंग नेचर’ से होती है। आप अपने घर का दूसरों को दो, वहीं पर आनंद है जबकि लोग लेना सीखते हैं! आप अपने लिए कुछ भी मत करना, लोगों के लिए ही करना तो अपने लिए कुछ भी नहीं करना पड़ेगा। 


यह संसार आपको पुसाता हो, संसार आपको पसंद हो, संसार की चीज़ों की इच्छा हो, संसार के विषयों की वांछना हो तो इतना करो, ‘योग, उपयोग, परोपकाराय।’ योग यानी यह मन-वचन-काया का योग और उपयोग यानी बुद्धि का उपयोग करना, मन का उपयोग करना, चित्त का उपयोग करना। इन सभी का उपयोग दूसरों के लिए करना और यदि दूसरों के लिए खर्च नहीं करते, तब भी लोग आखिर में घर वालों के लिए तो खर्च करते हैं न! भगवान कहते हैं कि मन-वचन-काया और आत्मा (प्रतिष्ठित आत्मा) का उपयोग दूसरों के लिए करना। फिर तुझे कोई भी दु:ख आए तो मुझे बताना।


भगवान किस पर राज़ी रहते हैं? जो सभी के दु:ख ले ले और सामने वाले को सुख दे उस पर। सभी को सुख दिया इसलिए उसके ‘रिएक्शन’ में हमें सुख ही मिलेगा। सुख दोगे तो आपको तुरंत ही घर बैठे सुख मिलेगा! 


इस संसार में दो प्रकार के लोगों की चिंता मिटती है, एक ज्ञानीपुरुष की और दूसरा परोपकारी की। ईमानदारी और पारस्परिक ‘ओब्लाइजिंग नेचर’, बस, इतना ही ज़रूरी है। पारस्परिक उपकार करना, यही मनुष्य जीवन की बड़ी उपलब्धि है! 


मैं तो पच्चीस-तीस साल की उम्र में भी अहंकार करता था और वह भी विचित्र प्रकार का अहंकार करता था। कोई व्यक्ति मुझ से मिले और उसे लाभ नहीं हो तो मेरा मिलना व्यर्थ था! अर्थात् हर एक व्यक्ति को मुझ से लाभ प्राप्त हुआ था। आम का पेड़ क्या कहता है कि कोई मुझ से मिला और आम का मौसम हो और यदि सामने वाले को लाभ नहीं हुआ तो मैं आम ही नहीं। भले ही छोटा आम हो तो छोटा, तुझे ठीक लगे वैसा, तुझे उसका लाभ तो होगा 


(प. ५)


न! वह आम का पेड़ कोई लाभ नहीं उठाता है। ऐसे कुछ विचार तो होने चाहिए न? यह ऐसा मनुष्यपन क्यों होना चाहिए? 


मनुष्य जीवन का विशेष ध्येय


बिना ध्येय के जीवन का तो, कोई अर्थ ही नहीं है। डॉलर आते हैं और खा-पीकर मज़े उड़ाते हैं और पूरे दिन चिंता-वरीज़ करते रहते हैं, इसे जीवन का ध्येय कैसे कहेंगे? जो मनुष्यपन मिला है, वह व्यर्थ चला जाए, उसका क्या अर्थ है? इसलिए, मनुष्यपन मिलने के बाद अपने ध्येय तक पहुँचने के लिए क्या करना चाहिए? यदि संसार के सुख चाहिए, भौतिक सुख चाहिए तो, आपके पास जो कुछ भी हो वह लोगों को दो। लोगों को कुछ भी सुख दोगे तो आप सुख की आशा कर सकते हो, नहीं तो आपको सुख नहीं मिलेगा और यदि दु:ख दिया तो आपको दु:ख मिलेगा। 


प्रश्नकर्ता : यह मनुष्य अवतार व्यर्थ नहीं जाए, उसके लिए क्या करना चाहिए?


दादाश्री : ‘यह मनुष्य अवतार व्यर्थ नहीं जाए,’ यदि पूरे दिन उसी का चिंतन करेंगे तो वह सफल होगा। इस मनुष्य अवतार की चिंता करनी है, जबकि लोग लक्ष्मी की चिंता करते हैं! कोशिश करना आपके हाथ में नहीं है लेकिन भाव करना आपके हाथ में है! कोशिश करना दूसरों की सत्ता में है(व्यवस्थित शक्ति के अधीन)। भाव का फल आता है। वास्तव में तो भाव भी पर सत्ता है लेकिन यदि भाव करते हो तो उसका फल आता है।


प्रश्नकर्ता : मनुष्य जन्म की विशेषता क्या है?


दादाश्री : मनुष्य जीवन परोपकार के लिए है और हिंदुस्तान के लोगों का जीवन ‘एब्सोल्यूटिज़म’ के लिए, मुक्ति के लिए है। हिंदुस्तान के अलावा बाहर अन्य देशों में जो जीवन है, वह परोपकार के लिए है। परोपकार मतलब मन का उपयोग भी दूसरों के लिए करना, वाणी का उपयोग भी दूसरों के लिए करना और वर्तन का उपयोग भी दूसरों के लिए करना! 


खुद पर उपकार करने के लिए ही सबकुछ करना है। यदि खुद पर उपकार करेगा तो उसका कल्याण हो जाएगा लेकिन उसके लिए खुद अपने आप को (खुद के आत्मा को) जानना होगा। तब तक लोगों पर उपकार करते रहना, उसका भौतिक फल मिलता रहेगा। खुद अपने आप को जानने के लिए, यह जानना होगा कि ‘हम कौन हैं’। 


दूसरा इस हिंदुस्तान के मनुष्यों का जन्म किसलिए है? अपना यह अज्ञान रूपी बंधन, हमेशा का बंधन टूटे, इस हेतु के लिए है, ‘एब्सोल्यूट’ होने के लिए है और यदि यह ‘एब्सोल्यूट’ (संपूर्ण) होने का ज्ञान प्राप्त नहीं हो तो तू दूसरों के लिए जीना। ये दो कार्य करने के लिए ही हिंदुस्तान में जन्म है। 


जगत् कल्याण वह सूक्ष्म भाषा 


प्रश्नकर्ता : दादा, यह लोकसेवा, समाज कल्याण, जगत् कल्याण सभी एक ही कहलाएँगे न?


दादाश्री : लोग ऐसे तो हैं नहीं कि वास्तव में जनसेवा करें। यह तो भीतर छुपा हुआ कीर्ति का लोभ है, मान का लोभ है, सब तरह-तरह के लोभ पड़े हैं, वे करवाते हैं। जनसेवा करने वाले लोग तो कैसे होते है? वे अपरिग्रही पुरुष होते हैं। ये सब तो नाम कमाने के लिए, ‘धीरे-धीरे किसी दिन मंत्री बनूँगा’ ऐसा करके जनसेवा करता है। भीतर नीयत चोर है, इसलिए बाहर की मुश्किलें, बेकार के परिग्रह, वे सभी बंद कर 

दो तो सब ठीक हो जाएगा। यह तो एक ओर परिग्रही, संपूर्ण परिग्रही रहना है और दूसरी ओर जनसेवा चाहिए, ये दोनों कैसे संभव हैं? 


यह लोकसेवा तो इसलिए करनी है कि भगवान मिलें। लोकसेवा तो हृदय से होनी चाहिए। हृदयपूर्वक हो तो सब जगह पहुँचेगी। लोकसेवा और प्रख्याति दोनों मिल जाएँ तो मुश्किल में डाल देते हैं इंसान को। प्रख्याति रहित लोकसेवा हो, तब सही है। प्रख्याति तो होनी ही है, लेकिन प्रख्याति की इच्छा न हो, ऐसा होना चाहिए। 


ये जो समाज कल्याण करते हैं, वह जगत् कल्याण नहीं कहलाता। वह तो एक सांसारिक भाव है, वह सब समाज कल्याण कहलाता है। जितना जिससे हो पाए वे उतना करते हैं, वह सब स्थूल भाषा है। 


जगत् कल्याण करना वह तो सूक्ष्म भाषा, सूक्ष्मतर और सूक्ष्मतम भाषा है! सिर्फ ऐसे सूक्ष्मतम भाव ही होते हैं या फिर उसके छींटे ही होते हैं। 


एक व्यक्ति भगवान से रोज़ प्रार्थना करता कि, ‘हे भगवान! मुझे सुखी करो, सुखी करो।’ दूसरा व्यक्ति जब प्रार्थना करता है तब कहता है कि, ‘हे भगवान! घर के सभी लोग सुखी हों।’ उसमें खुद तो आ ही जाता है। वास्तव में दूसरा व्यक्ति सुखी होता है, पहले की अर्ज़ी बेकार जाती है। और हम तो जगत् कल्याण की भावना करते हैं उसमें खुद का आत्यंतिक कल्याण आ जाता है।


जगत् कल्याण की परिभाषा 


प्रश्नकर्ता : दादा, जगत् कल्याण शब्द क्या है? समझाइए।


दादाश्री : जगत् कल्याण शब्द तो कौन बोल सकता है? कोई बोलता ही नहीं। जिसका खुद का कल्याण हो गया हो वही बोलता है। कौन बोलता है? जब जगत् कल्याण करने के लिए बाहर जाते हैं तब लोग पूछते हैं, कि ‘घर से कल्याण करके आए हो या यों ही यहाँ आए हो? जाओ, ऐसा मुँह लेकर वापस!’ लोग तो जवाब देंगे या नहीं? जगत् का कल्याण करने आए हैं! अब अपने महात्मा क्या करते हैं? बस, चल पड़ते हैं। कहते हैं कि ‘भाई हम तो जगत् कल्याण का निमित्त बनने के लिए तैयार हैं।’ ‘अरे! निमित्त किस तरह से? क्या आपके घर का कल्याण हो गया है?’ तब अपने महात्मा ‘हाँ’ कहते हैं। क्या कहते हैं? ‘आपको जो भी जाँच-पड़ताल करनी हो, कर लो और हमारा कल्याण देख लो’ कहते हैं। क्या कहते हैं? जगत् का कल्याण करने के लिए नहीं लेकिन हम तो निमित्त बनने के लिए निकले हैं।


संसार में किसी ने ऐसी जगत् कल्याण की भावना नहीं की है। पहले, जहाँ खुद का ही ठिकाना न हो, वे लोगों के बारे में कहाँ सोचेंगे। सभी ने कैसी भावनाएँ की हैं? उच्च पद पर पहुँचने की कामना की है। साधु हो तो ‘मुझे आचार्य कब बनाएँगे? और आचार्य हो तो मुझे सूरी कब बनाएँगे?’ ऐसी ही भावनाएँ हैं सभी की। कलेक्टर हो तो ‘मुझे कमिशनर कब बनाएँगे?’ और लोगों को काला बाज़ार करने की भावना है। उस भावना के अलावा दूसरा कुछ है ही नहीं।


चैरिटी बिगिन्स फ्रॉम होम 


इस जगत् का कल्याण कौन कर सकता है, वह जानते हो? जो खुद का कल्याण करता है, वही दूसरों का कल्याण कर सकता है। खुद में ही बरकत नहीं होती और बाहर भाषण देने के लिए निकलते हैं, निकलते हैं या नहीं, भाषण देने के लिए? कल्याण करने के लिए नहीं निकलते? उसके घर जाकर पूछकर आना? उसकी माँ गालियाँ दे रही होती है। उसकी पत्नी तो कहेगी, ‘भाई, 

उनकी बात ही जाने दो न!’ पत्नी ऐसा कहती है लेकिन फिर भी वह वापस बाहर सेवा करने निकल जाता है। ऐसा होता है या नहीं? 


प्रश्नकर्ता : होता है, ऐसा बहुत बार होता है। घर के बजाय दूसरों का कल्याण करने जाते हैं। 


दादाश्री : नहीं, जिससे घर का नहीं होता, वह बाहर कुछ कर ही नहीं सकता। फस्र्ट घर में। अपना घर, फिर अपने पड़ोसी, सगे-संबंधी और फिर आगे बढ़े। यह तो बाहर कीर्ति के लिए भटकता रहता है जबकि घर में उसकी माँ तो उसे गालियाँ दे रही होगी। ‘अरे, जाने दो न! उसका नाम ही जाने दो न।’ जबकि अपना नियम कैसा है? चैरिटी बिगिन्स फ्रॉम होम (परोपकार की शुरुआत घर से होती है)।


प्रश्नकर्ता : क्या ऐसा हो सकता है कि अपना आत्म कल्याण यानी कि आत्मा न जाना हो और अपना कल्याण नहीं किया हो फिर भी उसे भाव हो कि मुझे मेरा करना है और दूसरों का भी करना है?


दादाश्री : हो सकता है न! लेकिन शुरुआत पहले अपने घर से करनी चाहिए। ये तो बाहर का कल्याण करने निकले हैं। ये लोकसेवक, अपने घर में दु:ख देते हैं और जब वे बाहर जाते हैं तो लोग उन्हें ‘आइए पधारिए’ कहते हैं, वे भी मस्ती में कहते हैं। उसके भी ये हेबिच्यूएटेड हो गए हैं। कल्याण तो उसे कहते हैं, कि कोई अपमान करे फिर भी वापस उसके वहाँ कल्याण करने जाए। इनका एक दिन अपमान करके तो देखो?


कषाय सहित प्ररूपणा, नर्क में ले जाए


प्रश्नकर्ता : सामने भी नहीं देखता तो कल्याण करने की बात ही कहाँ रही?


दादाश्री : अगर अपने घर में ही क्लेश रहे तो जगत् तक कैसे पहुँच सकेंगे? जब तक क्लेश है तब तक संसार में भटकना है। अभी इस काल में ऐसा है कि उपदेश देने जाएँ तो बंधन हो जाएगा। कषाय सहित प्ररूपणा, वह नर्क में जाने की निशानी है!


बहुत स्ट्रोंग वाक्य कह रहा हूँ लेकिन इसके पीछे हमारी करुणा है! अरे, यह नर्क में जाने का कहाँ से खोज निकाला? प्ररूपणा करने (उपदेश देने) बैठ गए! जैसे कि खुद का कल्याण हो गया हो, इसलिए लोगों का कल्याण करने बैठ गए! कषाय हैं या नहीं? कषाय हैं और प्ररूपणा करते हो तो नर्क में जाओगे।


ज्ञानी कड़क वाणी से निकालते हैं रोग


हम वीतरागों की ऐसी कड़क वाणी नहीं होती लेकिन क्या करें? उनके रोग को निकालने के लिए भीतर गहरी वीतरागता के साथ, संपूर्ण करुणाभरी वाणी निकल जाती है! उसमें उनका भी दोष नहीं है, उनकी इच्छा तो मोक्ष में जाने की है लेकिन नासमझी के कारण उल्टा हो जाता है। काल ही बड़ा विचित्र आया है। उसकी आँधी की लपेट में सभी आ गए हैं। हमें तो अपार करुणा रहती है। हमें सभी निर्र्दोष ही दिखाई देते हैं क्योंकि हम खुद निर्दोष दृष्टि करके पूरे संसार को निर्दोष देखते हैं।


तात्त्विक दृष्टि से देखा जाए तो दोष किसी का भी नहीं है, संयोग ऐसे हैं, इसलिए हम इतना कठोर बोल रहे हैं। वह भी, सामने वाले के लिए संपूर्ण करुणा भाव होने के कारण, उसका रोग निकालने के लिए ऐसी वाणी बोल रहे हैं। यह वाणी राग-द्वेष रहित है। वीतराग वाणी है। जो इस वाणी को सुने और धारण (ग्रहण) करे उसका कल्याण ही हो जाएगा। यदि इस वाणी को धारण करे न, तो सारा रोग जुलाब के रास्ते 

से निकल जाएँगे! जो अवगुण के परमाणु हैं न, वे सभी जुलाब के रास्ते से निकल जाएँगे! 


भावना अपनी, कार्य कुदरत का


प्रश्नकर्ता : जिसका कल्याण हो चुका हो, वही दूसरों का कल्याण कर सकता है न?


दादाश्री : और कौन कर सकता है?


प्रश्नकर्ता : ये सभी जो भावनाएँ करते हैं....


दादाश्री : भावना ही करनी है, बाकी और क्या करना है? कल्याण नहीं करना है। कल्याण हो या नहीं हो, आपको भावना ही करनी हैं।


आप किस तरह से कल्याण कर सकते हो, जहाँ पर संडास जाने की भी शक्ति नहीं है, वहाँ? मुझे जो सुख मिला, वैसा ही सुख लोगों को मिले, ऐसे भाव करने हैं। हमें तो जगत् कल्याण की सिर्फ भावना ही करनी है, फिर कार्य तो कुदरत करेगी। खुद का कल्याण होने के बाद (कल्याण की) ऐसी भावना उत्पन्न होती है। खुद का कल्याण हो जाए और जब क्लेश न रहा हो तब वह जगत् कल्याण की भावना करता है। 


आत्म कल्याण होने के बाद जगत् कल्याण किया जा सकता है


प्रश्नकर्ता : प्रत्येक व्यक्ति का पहला फर्ज़, आत्म कल्याण करना है या जगत् कल्याण करना?


दादाश्री : ऐसा है न कि आत्म कल्याण करे तो उत्तम है, तभी वह जगत् कल्याण कर सकेगा। वर्ना फिर भी यदि आत्म कल्याण नहीं हुआ हो, तब भी जगत् कल्याण नहीं लेकिन लोक कल्याण की बात करनी चाहिए। आत्म कल्याण होने के बाद सारा कल्याण कर सकता है। जो खुद का ही कल्याण नहीं कर सकता वह दूसरों का कल्याण कैसे कर सकेगा? आत्म कल्याण अर्थात् खुद का कल्याण! आत्मा अर्थात् सेल्फ और सेल्फ का कल्याण वह खुद का कल्याण। जो खुद का कल्याण कर सकता है, वही दूसरों का कल्याण कर सकता है।


प्रश्नकर्ता : आत्म कल्याण, यदि अपना खुद का ही कल्याण करने की भावना करें तो क्या वह स्वार्थ नहीं है? सेल्फिश कन्सिडरेशन (स्वार्थी सोच)नहीं कहलाएगा?


दादाश्री : नहीं, स्वार्थ नहीं कहलाएगा। यदि पहले अपना कर लिया होगा न, तभी दूसरों का कर सकेगा। यदि खुद का ही कल्याण नहीं हुआ हो और खुद ही पूरा दिन अशांत रहता हो, तो वह क्या कर सकेगा?


जब इस जगत् के किसी भी द्वंद्व का असर नहीं हो, किसी भी चीज़ का असर नहीं हो और ‘मैं शुद्धात्मा हूँ’ ऐसा भान हो जाए तो हो गया कल्याण! 


ज्ञानी द्वारा होता है आत्म कल्याण


प्रश्नकर्ता : एक संत कहते थे कि लोक कल्याण करने के बजाय आत्म कल्याण ही श्रेष्ठ है।


दादाश्री : ठीक है, लेकिन जब तक आत्म कल्याण नहीं होता, तब तक समाज कल्याण करते रहना। आत्म कल्याण तो कठिन है। आत्म कल्याण तो कभी हो ही नहीं सकता। चाहे अनंत अवतार भटके, हिमालय में भटके, कहीं भी भटके लेकिन किसी भी जगह पर आत्म कल्याण नहीं है। वह सब बाहर का ही है। ये सभी बड़े-बड़े आचार्य भी भटक गए हैं न! ये इतनी खोज करते हैं कि ‘मैं आत्मा हूँ,’ ऐसा जानते हैं, फिर भी नहीं हो पाता न! नहीं हो पाती वह चीज़! वह कोई आसान चीज़ नहीं है। वह तो जब कभी ज्ञानीपुरुष होते हैं, जिनके अहंकार और बुद्धि सब 

खत्म हो चुके हों, वहाँ पर आत्म कल्याण हो सकता है। क्रमिक मार्ग में हज़ारों सालों में ज्ञानी होते हैं लेकिन वे खुद दूसरों को प्रकाश देते हैं और फिर खुद आगे के लिए प्रकाश (लाइट) माँगते हैं। अर्थात् उन्हें खुद को आगे के प्रकाश (लाइट) की ज़रूरत पड़ती है।


प्रश्नकर्ता : दादा, लेकिन जो आत्म कल्याण कर ही रहा है या फिर जिसकी आत्म कल्याण करने की भावना है, उससे सहज ही लोक कल्याण नहीं हो जाएगा?


दादाश्री : उनके द्वारा ही कल्याण हुआ है।


प्रश्नकर्ता : फिर क्या उसे करने के लिए जाना पड़ता है? उसके लिए उसे अलग क्षेत्र पसंद करना पड़ता है?


दादाश्री : नहीं, उससे सहज रूप से होता ही रहता है। उसके वातावरण से ही होता रहता है। उसकी वाणी से, उसके वर्तन से, उसके वातावरण से। 


भगवान ऐसा कहते हैं कि यदि तुझे किसी को भी प्राप्ति करवानी हो तो तुझे कुछ भी करने की ज़रूरत नहीं है। तेरे आचार-विचार देखकर ही सामने वाले को लाभ हो जाएगा, तुझे देखने से ही लाभ हो जाएगा।


जगत् कल्याण विदाउट इगोइज़म 


प्रश्नकर्ता : आत्म कल्याण करने वाले के वाणी, वर्तन और विचार ऐसे तो कैसे होते हैं कि उसके वातावरण से ही दूसरों का कल्याण हो जाता है?


दादाश्री : वे सब मनोहारी होते हैं, मन का हरण करने वाले होते हैं, मन प्रसन्न हो जाता है। उनका विनय अलग ही प्रकार का होता है। वह वाणी अलग ही प्रकार की होती है। वर्तन विदाउट इगोइज़म (निर्हंकारी) होता है। बिना इगोइज़म का वर्तन संसार में शायद ही कभी देखने को मिलता है, वर्ना मिलता नहीं है न!


प्रश्नकर्ता : हमारा वर्तन भी ऐसा ही होना चाहिए न? अलबत्ता, जो जगत् कल्याण का ध्येय है या जो सब से उच्च प्रकार का ध्येय है, दादा का ध्येय सभी से उच्च तरह का है लेकिन फिर भी वर्तन में कोई कह नहीं सकता कि दादा के वर्तन में कहीं किंचित्मात्र भी कोई भूल है। दादा ऐसे नहीं हैं कि किसी भी जीव को किंचित्मात्र भी दु:ख दे सकें।


दादाश्री : इस ज्ञान के प्रताप से सबकुछ हो सकता है। मैं आपको यह समझाऊँगा कि किस तरह रहना है और यदि पार उतर गए, तब तो अति उत्तम है। आपका कल्याण हो जाएगा! 


ज्ञानी का ज्ञान समझने से होता है कल्याण


ज्ञानीपुरुष के एक ही वाक्य के अनुसार पूरी ज़िंदगी बीते न तो कल्याण कर देगा। यदि ज्ञानी का एक ही वाक्य अंदर उतर जाए तो पूरी ज़िंदगी का कल्याण कर देगा। यों कभी ज्ञानीपुरुष होते नहीं हैं और यदि होते हैं तो बुद्धि वाले ज्ञानी होते हैं। बुद्धि वाले ज्ञानी नहीं चलेंगे। बुद्धि वाले प्रतिद्वंद्विता वाले होते हैं, एक से बढ़कर एक होते हैं। जो बुद्धि रहित ज्ञानी होते हैं, वे पूर्ण होते हैं। हम में बुद्धि नहीं है, बिल्कुल भी नहीं है।


जहाँ बुद्धि पहुँचती है वह संसारियों के घर की बात है। सभी ने बुद्धि के अंदर की (मर्यादा में रहकर) बात की है। जहाँ बुद्धि नहीं पहुँचती वह खुदा के घर की बात है और जिसमें बुद्धि का अभाव हो गया और बुद्धि गई, उसका कल्याण हो जाता है। जब से खुदा मिले तभी से हमारी बुद्धि खत्म हो गई। खुदा को देखा कि हमारी बुद्धि लुप्त हो गई। खुदा के पास बैठे रहने से 

आनंद रहता है और खुदा क्या कहते हैं? ‘एक संदेश दो ताकि पूरा जगत् वापस लौटे। पूरा जगत् जल रहा है और वह साइन्टिफिक तरीके से दो।’ खुदा ने मुझे यह साइन्टिफिक तरीके से दिया है। उसी अनुसार मैं जगत् को यह देना चाहता हूँ।


मूलत: वस्तु स्थिति में, मैं जो कहना चाहता हूँ, यदि वह समझ लोगे न तो कल्याण हो जाएगा! प्रत्येक वाक्य में मैं क्या कहना चाहता हूँ, यदि वह पूरी बात समझ में आ जाए तो कल्याण हो जाएगा!


मुक्त हास्य से होता है कल्याण


जब तक एक भी व्यक्ति दोषित दिखाई दे, तब तक हास्य उत्पन्न नहीं होता। पूरा जगत् निर्दोष दिखेगा, तब मुक्त हास्य उत्पन्न होगा। भार रहित का मुक्त हास्य उत्पन्न हो ही नहीं सकता ऐसा नियम है। मुक्त हास्य से मनुष्य कल्याण कर देता है। एक बार मुक्त हास्य के दर्शन कर ले न तो भी कल्याण हो जाए! वह तो अब खुद ही उस रूप होना पड़ेगा। खुद वैसा हो जाए तो सब राह पर आ जाएगा। हमेशा सिर्फ पर्सनालिटी ही काम नहीं करती। खुद का जो चारित्र है वह बहुत बड़ा काम करता है। इसीलिए तो शास्त्रकारों ने कहा है कि ज्ञानीपुरुष एक उँगली पर पूरा ब्रह्मांड उठा सकते हैं क्योंकि चारित्रबल है। चारित्रबल मतलब क्या? निर्दोष दृष्टि। निर्दोष दृष्टि दादा से सुनी और आपको अभी प्रतीति में तो आई है, हमें अनुभव में है। प्रतीति आपको ज़रूर बैठी है लेकिन अभी वर्तन में आते हुए देर लगेगी न? बाकी मार्ग यही है। मार्ग आसान है और ऐसा नहीं है कि कोई परेशानी आए। 


किसी का भी मन आप से ज़रा-सा भी जुदा हुआ कि आप ‘केवलज्ञान’ से जुदा हुए! कम से कम लोगों के मन हम से जुदा होने चाहिए। वर्ना तब तक ‘मुक्त हास्य’ नहीं आ पाएगा। ‘मुक्त हास्य’ के बिना जगत् वश नहीं हो सकेगा और तब तक जगत् का कल्याण नहीं होगा।


मन को दो सत्संग रूपी खुराक


सत्संग में हम यदि मन को (जगत् कल्याण रूपी) खुराक नहीं देंगे तो वह हमें खा जाएगा। उसे खुराक देनी ही पड़ती है जबकि व्यवहार में तो हमें यों ही खुराक मिलती रहती है। कोई कुछ कहे उससे पहले तो हम दे देते हैं। इस तरह मन को खुराक मिलती रहती है। इस सत्संग में कौन सी खुराक मिलती है? इसमें क्लेश नहीं है। इसमें वापस देने का है ही नहीं न!


जब मन के साथ थोड़ी बहुत बातचीत करते हैं, तब मन का दूसरा काम बंद हो जाता है। आत्मा स्थिर हो जाता है। फिर यदि पढऩा हो तो पढ़ भी सकता है। तब अगर वह पढ़े तो उसे आत्मा का उपयोग करना कहा जाएगा। वर्ना यदि स्थिर हो जाए, वह भी आत्मा का उपयोग कहलाएगा।


इसलिए पूरे दिन भीतर बुलवाते रहना है और मन को काम सौंपते ही रहना है। यदि वह दूसरी खुराक खाने नहीं जाता तो वह वीतराग हो गया। दूसरी खुराक (किसी के दोष, नेगेटिव देखना) खा रहा हो, तब अगर हम उसे जगत् कल्याण का काम सौंपें न तो दोनों में विरोधाभास होगा। उससे यह सब उड़ जाएगा। वाणी बोलता है अलग और मन सोचता है अलग, वाणी बोलने से वे मन के विचार और सब उड़ जाते हैं। फिर किसी जन्म में से ऐसा ताल नहीं मिलेगा। 


प्रश्नकर्ता : मन को तो इस सत्संग की खुराक ही चाहिए।


दादाश्री : हाँ! मन का स्वभाव ऐसा है कि यह (जगत् कल्याण का काम) पकड़ता नहीं 

और पकड़ने के बाद छोड़ता नहीं। ऐसे पटा-पटाकर चारों तरफ से सब पकड़वा दिया, इसे यदि पकड़ लिया तो फिर वह छोड़ेगा नहीं वह अच्छा स्वभाव कहलाएगा न!


प्रश्नकर्ता : फिर यदि सत्संग न मिले तो मन उकता जाता है।


दादाश्री : हाँ, पहले तो मन इसे पकड़ता नहीं है क्योंकि यदि मन यह पकड़ ले तो मन का मरण हो जाता है। खुद के मरने की इच्छा कोई नहीं करता। लेकिन यदि हम उसे कुछ भी समझाकर पिला दें तो फिर वह ऐसा हो जाएगा। फिर इसे छोड़ेगा नहीं। यदि नहीं छोड़े तो समझना कि करेक्ट हो गया है।


प्रश्नकर्ता : फिर भी मन का स्वभाव पिछला स्वभाव बताता है।


दादाश्री : वह तो बताएगा न! ये सभी (महात्मा) अंतर्मुखी हो गए हैं। अंदर क्या हो रहा है? वह सब दिखाई देता है।


मन को पिरोना जगत् कल्याण के काम में


प्रश्नकर्ता : जगत् कल्याण की बात की, मन से कहें कि जगत् कल्याण करना है तो उसमें उसे जल्दी तो रहेगी न? 


दादाश्री : वास्तव में उसे उसमें मज़ा आएगा। उसके कोने बहुत बड़े हैं। उसका पूरा सर्कल बहुत बड़ा है, हमने अपने मन को उसी में रखा है। वह दिन-रात अपने आप कोने ढूँढ़ता ही रहेगा। फलाँ भाई को ज्ञान दें, फलाँ भाई को ऐसा करें, वह अपने आप ही सब ढूँढ लेता है और अपना काम तो होता ही रहता है। वह स्टेडी (स्थिर) रहता है और हमें परेशान नहीं करता। वह जीवित रहता है। वह आनंद में रहता है और हमें भी आनंद में रखता है।


अब ऐसी (कल्याण की) भावना करनी चाहिए। उसके लिए मन को क्या खुराक देनी चाहिए कि जगत् का कल्याण हो, उस ‘जगत् कल्याण के काम में निमित्त बनूँ’ इसलिए अगर मन को काम दोगे न तो मन ऐसा काम करता रहेगा। उसे एक काम दे देना और जगत् कल्याण वही अपना काम है। खुद का कल्याण अर्थात् क्या? जगत् का कल्याण वही अपना कल्याण है। इसलिए काम दे दो न! तो उसके लिए ऐसा करेगा, वैसा करेगा। अगर कोई जा रहा हो तो कहेगा, ‘चलो, दादा के वहाँ।’ फिर मन भी वैसा ही काम करेगा।


प्रश्नकर्ता : मन में ऐसा होता रहता है कि अब यह जल्दी से पूरा हो जाए।


दादाश्री : मन का स्वभाव तो ऐसा है कि जिसमें लगाओ उसमें जल्दबाज़ी करता है। अभी यदि गाड़ी में जाना हो तो वहाँ जल्दी करेगा। उतरना होगा वहाँ जल्दी करेगा। जहाँ रखो वहाँ, मन का स्वभाव ही जल्दबाज़ी वाला है। ‘जल्दी करो, जल्दी करो,’ कहेगा। ‘जल्दी करके तो यह दशा हो गई है मेरी,’ कहना लेकिन वह मन का स्वभाव ही है।


अब वह मन उछल-कूद क्यों करता है? क्योंकि मन को (जगत् कल्याण का) कोई काम नहीं दिया है। मन को काम देना चाहिए। मन खाली बैठे तो कहता है ‘जल्दी करो, जल्दी करो,’ कहाँ जल्दी करो? तब कहना, ‘मोक्ष में’। तो भाई, अभी तक तो इस तरफ (संसार में) ‘जल्दी करो, जल्दी करो,’ कह रहा था न!


अर्थात् मन विरोधाभासी है। उसमें एक ही तरह का नहीं है। जिस तरफ उसका मुँह घुमा दो, वह उसी तरफ चलने लगता है। आपको घुमाना आना चाहिए। यदि उसे मार-पीटकर कहें,

 ‘तू घूम, तू घूम’, तो वह नहीं घूमेगा। आप उसे घुमा दो न! मन का स्वभाव ऐसा है! उसे पहचानकर काम लेना पड़ेगा। उसका विरोधी बनने में फायदा नहीं है।


यदि मन को जगत् कल्याण में पिरो दोगे तो मन ठिकाने पर रहेगा! चित्त को ठिकाने पर रखने के लिए ‘ज्ञानीपुरुष’ की ‘कृपा’ प्राप्त करनी पड़ती है। जगत् कल्याण करने वाले के घर में तो कभी दु:ख रहता ही नहीं।


स्थिर हुए दिल से होता है कल्याण 


‘मानुष खोजत मैं फिरा, मानुष का बड़ा सुकाल।’ ‘जाको देखी दिल ठरे, तां का पड्या दुकाल।’ कबीर जी कहते हैं, ‘लोग आमने-सामने टकराते थे लेकिन पूरी दिल्ली में कोई ऐसा व्यक्ति नहीं देखा जिससे दिल को शांति हो जाए इसलिए भटकने के लिए दूसरे गाँव गया।’ कहते हैं। अर्थात् दिल शांत हो जाए, ऐसे व्यक्ति मिल जाएँ तो अपना कल्याण हो जाएगा और युवा वगैरह सभी बदल जाएँगे। यहाँ मेरी उपस्थिति में तो ये युवा लोग हटते ही नहीं है। उन्हें शादी नहीं करनी है।


ज्ञानी के दर्शन से जन्मोंजन्म का कल्याण


लोग सबकुछ करते हैं, मंदिर में जाते हैं, दर्शन करते हैं वह ठीक करते हैं। उन्हें शांति चाहिए। उन्हें कहाँ पर दर्शन करने हैं? वे जहाँ दर्शन करने जाएँ न, वहाँ उन्हें शर्म न आए, ऐसा चाहिए। जीवित के सामने उन्हें शर्म आती है और आप कहो मूर्ति के सामने नाचेगा भी सही। अकेला ही नाचता-कूदता है! लेकिन जीवित के सामने उसे शर्म आती है। यदि जीवित के सामने करेगा तो उसका कल्याण हो जाएगा, आत्यांतिक कल्याण हो जाएगा लेकिन ऐसी शक्ति नहीं है न! ऐसा पुण्य नहीं है! 


हमारे पाँच ही मिनट के दर्शन से आपका जन्मोंजन्म का कल्याण हो जाए, वैसा है। यहाँ पर सभी भगवान के दर्शन हो जाएँ, वैसा है। आपको जिनके दर्शन करने हों, करना।


निर्मलता-प्योरिटी से जगकल्याण


प्रश्नकर्ता : लोगों का कल्याण किस तरह से होता है?


दादाश्री : कल्याण करने में एक ही चीज़ है कि जो खुद का कल्याण कर ले, वह बिना बोले दूसरों का कल्याण कर सकता है! अत: करना कितना है? ‘ज्ञानीपुरुष’ के पास खुद का कल्याण कर लेना है। फिर खुद कल्याण स्वरूप हुआ कि बिना बोले (उपदेश दिए बगैर) लोगों का कल्याण हो जाएगा और जो लोग बोलते रहते हैं, उससे कुछ नहीं होता, सिर्फ भाषण करने से, बोलते रहने से कुछ नहीं होता। बोलने से तो बुद्धि इमोशनल हो जाती है। यों ही उनका चारित्र देखने से, उस मूर्ति को देखने से ही सभी भावों का शमन हो जाता है यानी कि उन्हें तो सिर्फ खुद ही उस रूप हो जाने जैसा है। ‘ज्ञानीपुरुष’ के पास रहकर उस रूप होना है। ऐसे पाँच ही तैयार हो जाएँ तो वे कितने ही लोगों का कल्याण कर सकेंगे! बिल्कुल निर्मल बन जाना चाहिए और ‘ज्ञानीपुरुष’ के पास निर्मल बन सकते हैं। 


लोगों का कल्याण कब होता है? जब हम प्योर हो जाएँ तब, बिल्कुल प्योर! प्योरिटी ही सभी को, पूरे संसार को आकर्षित करती है! प्योरिटी! प्योर चीज़ संसार को आकर्षित करती है जबकि इम्प्योर चीज़ संसार को फ्रेक्चर कर देती है। इसीलिए प्योरिटी लानी है। 


आज्ञा में रहो और भावना करो कल्याण की 


अभी आज्ञा में रहो, बस इतना ही। जब उसका फल आएगा तब न! अभी पढ़ रहे हैं फस्र्ट 


(प. १३)


स्टेन्डर्ड में, सेकन्ड स्टेन्डर्ड या चौथे में, पाँचवें में, बेकार ही क्यों उछल-कूद करें, मैट्रिक तक! अभी तो हास्य उत्पन्न नहीं हुआ है, टेन्शन गए नहीं हैं। समझना अलग चीज़ है लेकिन बिना बात के बेकार ही भटकना, छलांग लगाना, इससे तो नीचे जाकर खो जाएँगे। अत: आज्ञा में रहकर धीरे-धीरे आगे बढ़ो न! आज्ञा में रहना और कल्याण की भावना करना। यह इस जन्म में पूरा होगा या अभी और कितने जन्म होंगे, उसका ठिकाना नहीं है न! बेकार ही उछल-कूद क्यों करें! 


कल्याण के लिए परखकर देखो अत:करण


जितना हो उतना जगत् का कल्याण करना है। उसका भी समय परिपक्व होगा न? उसके लिए अगर क्या हम जल्दबाज़ी में भाग-दौड़ करेंगे और लिफ्ट में चढ़ेंगे-उतरेंगे तो हो जाएगा क्या?  


तब तक अंदर पूरी तरह परखकर देख लेना है कि भावना जगत् कल्याण की है या मान की? लालच नहीं होगा, तब जगत् कल्याण होगा। खुद के आत्मा को परखकर देखे तो सबकुछ पता चले, ऐसा है। शायद अंदर मान पड़ा होगा तो वह भी निकल जाएगा। किसी मंत्री को, बाहर सब अच्छा हो और घर में दु:खी हो, तो अगर उसे सत्ता दी जाए तो वह एक लाख, दो लाख खा जाएगा लेकिन बाद में अघा जाएगा न? और अपना तो यह विज्ञान है इसलिए अब जो मान है, वह निकाली माल है न! वह धीरे-धीरे खत्म हो जाएगा, फिर भी तब तक पूरी जागृति रखनी पड़ेगी। कोई गाली दे, अपमान करे फिर भी मान नहीं जागना चाहिए। कोई धौल लगाए फिर भी मान क्यों जागे? हमें तो जानना चाहिए कि सात धौल लगाई या तीन? ज़ोर से लगाई या धीरे से? ऐसे जानना है। खुद के स्वभाव में आना तो पड़ेगा न? आपको तो सुबह में तय करना है, कि आज पाँच अपमान मिलें तो अच्छा और फिर पूरे दिन में एक भी नहीं मिले तो अफसोस रखना, तब मान की गाँठ पिघलेगी। अपमान हो, उस समय जागृत हो जाना।


अगर एक ही सच्चा इंसान होगा तो जगत् कल्याण कर सकेगा! संपूर्ण आत्मभावना होनी चाहिए। एक घंटे तक भावना करते रहना और अगर टूट जाए तो जोड़कर वापस शुरू कर देना। यह भावना की है तो भावना का जतन करना! लोगों का कल्याण हो इसलिए त्यागी वेष, दीक्षा लेने की इच्छा है तुम्हें। अगर मन नहीं बिगड़ता हो तो फिर दीक्षा लेने में हर्ज नहीं। 


कल्याण की भावना जीत लेती है विषय को


प्रश्नकर्ता : दादाजी, आप मुझे विधि कर दीजिए, मुझे ज़िंदगीभर के लिए ब्रह्मचर्य व्रत लेना है।


दादाश्री : तुझे दिया जा सकता है और तू पालन कर सकेगा, ऐसा स्ट्रोंगपन है तुझ में, फिर भी जब तक हम विधि न कर लें, तब तक यह भावना करना। दादा तो सोच-समझकर चलते हैं, बहुत सोच-समझकर चलते हैं, इसलिए अभी तू भावना करना, उसके बाद देंगे। इस काल में तो पूरी ज़िंदगी का ब्रह्मचर्य देने जैसा नहीं है। देना ही जोखिम है। साल भर के लिए दे सकते हैं इसलिए भावना करना और हम तुझे भावना करने की शक्ति दे रहे हैं। सही तरीके से भावना करना, जल्दबाज़ी मत करना। जितनी जल्दबाज़ी, उतना ही कच्चा। हम तो किसी को भी ऐसा नहीं कहते कि ब्रह्मचर्य पालन करना, ये आज्ञा पालन करना। ऐसा कह ही कैसे सकते हैं? यह ‘ब्रह्मचर्य क्या चीज़ है?’ वह तो हम ही जानते हैं! यदि तेरी तैयारी हो तो हमारा वचनबल है, वर्ना फिर जहाँ है वहीं पड़ा रह न! यदि यह ब्रह्मचर्य व्रत लेकर संपूर्ण करेक्ट पालन करेगा तो वल्र्ड में अनोखा 


(प. १४)


स्थान प्राप्त करेगा और एकावतारी बनकर यहाँ से सीधा मोक्ष जाएगा। हमारी आज्ञा में बल है, ज़बरदस्त वचनबल है। यदि तू कच्चा नहीं पड़ेगा तो व्रत नहीं टूटेगा, इतना अधिक वचनबल है।


जगत् का कल्याण अधिक से अधिक कब हो सकता है? त्याग मुद्रा हो, तब अधिक होता है। गृहस्थ मुद्रा में जगत् का कल्याण अधिक नहीं हो सकता, ऊपर-ऊपर सब होता है लेकिन भीतर में सारी पब्लिक प्राप्ति नहीं कर पाएगी! ऊपर-ऊपर के सभी, बड़े-बड़े वर्ग (पुण्यशाली लोग) के लोगों को प्राप्ति हो जाती है लेकिन पब्लिक को प्राप्ति नहीं हो पाती। त्याग अपने जैसा होना चाहिए। अपना त्याग, अहंकारपूर्वक नहीं है न! और यह चारित्र तो बहुत उच्च प्रकार का कहलाता है! 


ये लड़के दीक्षा लेने की भावना वाले हैं। अंदर खुद का मोक्ष तो हो ही गया है इसलिए उसे ढूँढने की तो इच्छा होती ही नहीं न! खुद का मोक्ष हुआ हो तो जगत् कल्याण करने की भावना होती है, नहीं तो अगर खुद का ही कल्याण नहीं हुआ हो, वहाँँ जगत् कल्याण करने की भावना कैसे होगी? ये ब्रह्मचारी क्या कहते हैं कि, ‘हमारा तो कल्याण हो गया, अब हमें जगत् का कल्याण करना है तो हमें क्या करना चाहिए?’ तब मैंने उनसे कहा, ‘अब शादी कर लो।’ तब वे कहते हैं कि ‘नहीं, हमें शादी तो करनी ही नहीं है। शादी करने से जगत् का कल्याण करने में दिक्कत आएगी, ऐसा है।’ तब मैंने उनसे कहा कि, ‘तो तुम ब्रह्मचर्य पालन करो तो तुम जगत् का कल्याण कर सकोगे।’ 


ऐसा कोई नियम नहीं है कि जवानी में ही ब्रह्मचर्य होना चाहिए। जवानी का ब्रह्मचर्य, वह तो बहुत उत्तम चीज़ है। मैं तो कहता हूँ कभी भी ले लेना। अरे! वृद्धावस्था हो और मरने से दस दिन पहले ब्रह्मचर्य व्रत ले तो भी कल्याण हो जाएगा और वह ब्रह्मचर्य व्रत भी ज्ञानी के हाथों होना चाहिए। जो सर्वांग ब्रह्मचारी हैं, ऐसे ज्ञानी के हाथों ही व्रत दिया जाना चाहिए। इसमें फिर ऐसा नहीं है कि व्रत ले ही लेना चाहिए, इसमें सिर्फ अपनी भावना चाहिए। करना चाहिए कहते हैं लेकिन करने से होता नहीं है। यदि आप आज ऐसा कहें कि मुझे भी ब्रह्मचर्य व्रत लेना है लेकिन ऐसा हो नहीं सकता। भावना करते रहना चाहिए तो कभी उदय में आएगा और जब उदय आए तब ब्रह्मचर्य व्रत लेना। भावना की है तो समय आने पर उदय अपने आप आकर खड़ा रहेगा ही! यह जो आपकी जगत् कल्याण की भावना है, वही आपको विषय पर जीत दिलाएगी।


इसलिए हम चेतावनी देते हैं कि इस ढलान पर चढऩा हो तो यह रास्ता है, वर्ना वह ढलान तो है ही भाई! और इस ढलान पर चढऩा हो तो लोगों का काम भी निकल जाए ऐसा है क्योंकि जगत् का कल्याण होने में ब्रह्मचर्य व्रत के बिना कुछ भी नहीं हो सकता, बाकी खुद का कल्याण कर सकते हैं। अत: यह ब्रह्मचर्य व्रत तो सब से बड़ा व्रत है।


ब्रह्मचर्य मतलब पुद्गलसार और अध्यात्मसार मतलब शुद्धात्मा। जिसे ये दोनों मिल जाएँ, उसका तो कल्याण ही हो गया न!


कल्याण की भावना भी हितकारी


प्रश्नकर्ता : दादा, मेरे मन में जगत् कल्याण की भावना रहा करती है लेकिन अभी तो ऐसी स्थिति है कि पाँच हज़ार भी नहीं दे सकता अथवा तो कोई अच्छा मौका हो और उसमें भी ऐसी ही भावना रहे कि यदि मेरे पास कुछ पैसा आए तो मैं लाख रुपए दे दूँ, पाँच लाख रुपए दे दूँ। इससे कुछ फायदा होगा क्या?


(प. १५)


दादाश्री : फायदा होगा न! मेरे पास जब आए तब लाख दे दूँ, दो लाख दे दूँ। वह जो कहता है न, अब जब आते हैं तब नहीं दे पाते। जब आता है तब लोभ घुस जाता है लेकिन वह जो कहता है, वह व्यर्थ नहीं जाएगा। उससे भावकर्म बंधते जाते हैं। ‘देना है,’ सिर्फ ऐसी भावना हुई तो भी बहुत हो गया। देना है अगर ऐसी भावना हो न, तब तो राजा कहलाएगा।


प्रश्नकर्ता : लेकिन दादा, कुछ लोग ऐसे होते हैं कि वे सिर्फ किसी जगह पर बैठकर जगत् कल्याण की भावना ही करते रहते हैं। उसके पास खुद की ऐसी कोई शक्ति नहीं होती लेकिन वह बैठे-बैठे जिसे भी देखता है उसके लिए वह ऐसा ही सोचता है कि ‘इसका भला हो, इसका दु:ख चला जाए,’ क्या तो उससे बहुत बड़ा पुण्य बंधेगा?


दादाश्री : बहुत फायदा होगा। पैसे दे या न भी दे, उसमें कोई हर्ज नहीं है लेकिन भावना से बहुत बड़ा पुण्य बंधता है। वर्ना दिनभर लोगों के मन में क्या होता है कि ‘इसका कब बिगड़े अब।’ जिससे नहीं बनती, उसके लिए ऐसा ही ध्यान में रहता है कि उसका कब बिगड़े!


प्रश्नकर्ता : दादा, श्रीमद् राजचंद्र जी का एक उदाहरण आता है न कि अगले दिन उसके (माल के) भाव घट गए थे। जिससे माल खरीदा था उसे नुकसान हो जाता तब रात को ही उसे जाकर कह आए कि तू तेरा माल मत देना और सौदे का कागज़ वापस दे दिया।


दादाश्री : हाँ। उसे दे दिया। सभी ऐसा ही समझते हैं कि ‘ इस तरह से कोई नहीं दे सकता।’ हर किसी को ऐसा ही लगता है न! 


किसे पड़ी होती है? इन कृपालुदेव को पड़ी थी। उनके मन में तो अभी भी इच्छा है कि लोग मोक्ष की प्राप्ति करें। अभी भी उन्हें अपने फॉलोअर्स पर इतना भाव है कि ‘इन लोगों का कल्याण हो जाए तभी मुझे आनंद होगा और उसी में मेरा हित है।’ पूरे संसार का कल्याण करने की उनकी भावना थी। उनकी वह भावना एक दिन अवश्य पूरी होगी।


भावना के अनुसार मिलेगा नया जन्म


मेरी जितनी भी जायदाद है, उसका उपयोग जगत् कल्याण के लिए हो, ऐसी भावना की जाए तो इस भावना के फल स्वरूप प्रकृति वापस सुधरेगी, अगले जन्म में आपका मन बड़ा रहेगा। यह जन्म तो गया लेकिन अब नया तो सुधारो। अत: इस प्रकृति को देखकर आपको नई सुधारनी है। यह आपको सावधान करती है कि अगर पसंद नहीं हो तो नया सुधारो और अगर पसंद हो तो रहने दो। अत: सिर्फ भावना ही करनी है और कुछ नहीं करना है। 


मेरी भावना है कि, अगर अब आप टेन्डर भरो तो सीधा भरना। अभी एकाध जन्म बाकी हैं। नहीं तो यदि गाड़ी माँगनी हो तो गाड़ी माँगना। आपका जो होगा, उसी में से माइनस होगा। किसमें से होगा? यह जो आपकी कमाई (मोक्ष मार्ग की कमाई) है न, उसी में से!


कल्याण की भावना करो आग्रह किए बगैर 


ज़माना बहुत विचित्र है। इसलिए, हमें भावना रखनी चाहिए कि ‘बेटे-बहू सभी का कल्याण हो।’ ऐसी भावना रखना लेकिन उसके लिए इतनी ज़्यादा पकड़ नहीं रखना कि उल्टा अपना बिगड़े। दूर रहकर काम लेना। इनमें से कोई भी अपना नहीं बनेगा। सत्युग के लोग तो अलग तरह के थे, ये लोग अलग हैं, ये ऋणानुबंध अलग तरह के हैं, वे ऋणानुबंध अलग तरह के थे। तो फिर ऐसी आशा रखकर क्या करना है। 


(प. १६)


अपने आत्मा का कुछ कल्याण करो न! इसमें क्या स्वाद आएगा? 


हमें तो, ऐसा कह देना चाहिए कि जिससे लोगों का कल्याण हो। वे नहीं मानें तो कोई बात नहीं और बहुत खींचातानी नहीं करनी है। खींचातानी करने की, आग्रह करने की हमें ज़रूरत नहीं है, समझाते रहना है। खुद को क्या अनुभव रहता है वह बताना। फिर उसे मानना या नहीं मानना वह उस पर है। यहाँ हर एक स्ट्रीट पर बोर्ड नहीं होगा तो क्या होगा? यदि उन्हें कहेंगे नहीं तो वैसी ही स्थिति हो जाएगी, इसलिए बोर्ड तो लगाना ही पड़ेगा। उसे यदि उस स्ट्रीट पर जाना हो तो जाए और नहीं जाना हो तो न जाए।


कलियुग में आशा मत रखना। कलियुग में ऐसा करो कि आत्मा का कल्याण हो, वर्ना आगे का समय बहुत विचित्र आ रहा है। अभी हज़ारेक साल अच्छे हैं लेकिन फिर आगे भयंकर आने वाले हैं। फिर कब मौका मिलेगा? इसलिए कुछ आत्मा का कर लो। सब सब की संभालो।


लोगों के कल्याण के लिए प्रकट हुआ अक्रम


प्रश्नकर्ता : यह विज्ञान बुद्धि की नहीं सुनता क्या इसीलिए यहाँ पर सभी नहीं आते? ऐसा है?


दादाश्री : हमें बहुत सारे लोग क्यों लाने हैं? यह भावना है न, यह एक तरह की करुणा है। वह करुणा अपने में है। उसी की हमें बहुत ज़रूरत है, बस! बाकी कुछ हुआ या नहीं, वह नहीं देखना है हमें। करुणा रखना, यह अपना फर्ज़ है। हुआ या नहीं, वह अपने हाथ में नहीं है। व्यवस्थित के ताबे में है। अभी तो यहाँ पर बहुत लोग आएँगे, सभी आएँगे!


अक्रम विज्ञान किसी भी काल में हुआ ही नहीं है। यह तो लाखों लोगों का कल्याण करने को आया है। कितने ही लोग काम निकाल लेंगे और वह भी सभी का निष्पक्षपाती रूप से।


कई लोगों का कल्याण होने को है क्योंकि सहज रूप से कल्याण हो जाए, ऐसा मोक्षमार्ग यदि कभी निकला हो तो इस बार निकला है। पारसी, मुसलमान, सभी को माफिक आ गया न! ऐसा नहीं है कि किसी भी कौम को अनुकूल नहीं आए और सब को माफिक आ जाए ऐसा ज्ञान है!


पुण्यशालियों के लिए ‘यह’ मार्ग


यह ‘अक्रम ज्ञान’ तो कुछ ही लोग जो बहुत पुण्यशाली होंगे उनके लिए है। बाकी सभी के लिए ‘अक्रम मार्ग से’ मोक्ष नहीं है। बाकी सभी को तो उनके ‘क्रमिक मार्ग’ का बोध देकर उसे वह जो करता हो उसमें ही सरल रास्ता दिखाएँगे। उससे वह ठेठ तक पहुँच जाएगा! यहाँ पर तो जो ‘सहज रूप से’ आ पहुँचे और अपना पुण्य का पासपोर्ट ले आए, उसे हम ज्ञान दे देते हैं। जिसने ‘दादा की कृपा प्राप्त कर ली, उसका काम हो गया!’ 


‘हम’ जगत् कल्याण के स्वामी नहीं हैं, निमित्त हैं। जो पुण्यशाली होंगे, वे तो घर बैठे ही लाभ ले जाएँगे! पुण्यशालियों का फल, वही यह ‘अक्रम मार्ग’ है! नहीं तो अक्रम होता होगा? यह तो जब बाद में इतिहास लिखा जाएगा तब लोग पछताएँगे और सोचेंगे कि ‘उस काल में मैं था या नहीं?’ फिर वह हिसाब लगाएगा तो पता चलेगा कि ‘उन दिनों मैं उन xz मंज़िल फ्लेट बनाने के काम में पड़ा था!’ सभी संयोग आ मिलेंगे लेकिन यह ‘अक्रम ज्ञान’ का संयोग नहीं मिल सकता। यहाँ पर ‘सत् संयोग’ है। वह तो ज्ञान मिलने के बाद जब दूसरे ही दिन खुद को स्वयं का अनुभव होता है तभी समझ में आता है।


 (प. १७)


ऐसा ज्ञान इस साढ़े तीन अरब की आबादी में किसे नहीं चाहिए? सभी को चाहिए लेकिन यह ज्ञान सब के लिए नहीं है। यह तो महापुण्यशालियों के लिए है। यह ‘अक्रम ज्ञान’ प्रकट हुआ तो, इसमें लोगों के कुछ पुण्य होंगे न! सिर्फ भगवान का आश्रय रखने वाले, भटकते भक्तों के लिए और जिनके पुण्य होंगे न, उनके लिए ‘यह’ मार्ग प्रकट हुआ है। यह तो बहुत पुण्यशालियों के लिए है और यहाँ पर जो सहज रूप से ही आ जाएँ और सच्ची भावना से माँगे, उन्हें दे देते हैं लेकिन इसके लिए लोगों को कुछ कहने नहीं जाना है। इन ‘दादा’ की और उनके महात्माओं की हवा से ही (उपस्थिति से, उनके निमित्त से) जगत् कल्याण हो जाएगा।


हम कल्याण के ‘निमित्त’ मात्र 


ऐसा है न, कि हम इस जगत् कल्याण के कर्ता नहीं हैं, हम तो निमित्त हैं।


हम जगत् कल्याण की भावना करते हैं, जो एक दिन रूपक में आएगी। जो कुछ भी भाव होते हैं वे रूपक में आए बगैर नहीं रहते। क्रिया करने की ज़रूरत नहीं है, रूपक अपने आप आता है। इसलिए भावना कीजिए। 


हमारी भावना है, ‘पूरे जगत् का कल्याण हो।’ ऐसी भावना के कर्ता नहीं हैं। अर्थात् जिसके हिस्से में जो निमित्त हो, वह निमित्त भले ही हो, न हो तो भले ही हो और इस संसार में पूरे जगत् का कल्याण करने वाला, पूरे जगत् को मोक्ष में ले जाने वाला संसार में कोई हुआ ही नहीं है।


प्रश्नकर्ता : किसी को अधिकार ही नहीं दिया।


दादाश्री : देने से वह अधिकार चले, ऐसा है ही नहीं क्योंकि इस संसार में एक डिग्री से प्रवाहित होते-होते तीन सौ साठ डिग्री पर आकर मोक्ष में चला जाता है लेकिन एक डिग्री पर से शुरुआत चलती ही रहती है। यहाँ से तीन सौ साठ डिग्री पर पहुँचकर जितने मुक्त हो जाते हैं, उतने ही दूसरे एक डिग्री में आ जाते हैं इसलिए यह संसार कभी भी बंद नहीं होने वाला या रुकने वाला नहीं। और पूरा संसार मोक्ष में नहीं जा सकता। जो ऐसी बात करता है, उसे मेन्टल हॉस्पिटल में ले जाना पड़ेगा। निमित्त बन सकते हैं कि जगत् का कल्याण करने का निमित्त बनने का अधिकार, भावना करने का अधिकार है।


भावना के परिणाम स्वरूप प्रकट हुआ ‘अक्रम’ 


प्रश्नकर्ता : (दादा आपको जब ज्ञान हुआ फिर जगत् कल्याण की शुरुआत किस तरह हुई?)


दादाश्री : किसी ने नहीं कहा था। पहले से ही भावना थी कि यह जगत् ऐसा नहीं रहना चाहिए, जगत् कल्याण होना चाहिए। ऐसे कारण (भावना की थी) छोड़े कि किसी को ऐसा ज्ञान हो और लोगों का कल्याण हो और फिर यह ज्ञान मुझे ही हो गया। मुझे पता नहीं था कि ऐसा ज्ञान हो जाएगा।


प्रश्नकर्ता : यह अक्रम ज्ञान कितने जन्मों का सार है?


दादाश्री : यह जो अक्रम ज्ञान प्रकट हुआ, वह तो बहुत जन्मों का सार मिलकर अपने आप नैसर्गिक रूप से ही यह प्रकट हो गया है।


प्रश्नकर्ता : यह आपको ‘बट नैचुरल’ (कुदरती) हुआ लेकिन कैसे?


दादाश्री : कैसे यानी उसके सारे साइन्टिफिक सरकमस्टेन्शियल एविडेन्स आ मिले इसलिए प्रकट हो गया। यह तो लोगों को समझाने के लिए मुझे ‘बट नैचुरल’ कहना पड़ा।


(प. १८)


प्रश्नकर्ता : कौन से एविडेन्स आ मिले?


दादाश्री : सभी बहुत तरह के एविडेन्स आ मिले न! पूरे जगत् का कल्याण होने वाला होगा, वह समय भी परिपक्व हो चुका होगा न! 


प्रश्नकर्ता : दादा, आपको हीरा बा के तरफ से जगत् कल्याण के लिए कोई अंतराय नहीं आते थे?


दादाश्री : हीरा बा, खुद ही आशीर्वाद देते थे और हमेशा कहते कि ‘सब अच्छा करके आना। सभी लोगों का भला हो ऐसा करना।’


कर्म के उदय ही करवाएँगे


प्रश्नकर्ता : अब कोई सोचे या नहीं, मुझे तो इस जगत् कल्याण के लिए ही जाना है, जगत् कल्याण करना है तो मुझे कहाँ (यह घर-संसार) देखने की ज़रूरत है।


दादाश्री : ऐसा है न यदि ऐसा कहे कि, ‘मुझे डॉक्टर बनना है’ तो बाप क्या कहेगा? ‘नहीं, तुझे अपनी दुकान पर ही बैठना है।’ तब वह कहेगा, ‘मुझे डॉक्टर बनना है।’ अब उसके कर्म के उदय डॉक्टर बनने के हैं और बाप है तो दुकान पर बैठाना चाहता है, अनाज-किराना की। तब वहाँ पर बाप को उस बच्चे को देखते रहना है कि इसमें क्या-क्या इच्छाएँ हैं! इसकी जो भी इच्छाएँ होंगी न, वे उसके कर्म के उदय बोल रहे हैं। ‘कमिंग इवेन्टस् कास्ट देअर शैडोज बिफोर।’ तब उसे समझ लेना चाहिए। तो क्या उसे नहीं समझना चाहिए? यदि उसे समझ में नहीं आया तो उल्टे सभी पज़ल खड़े हो जाएँगे! कर्म के उदय के आगे तो किसी का नहीं चलता। दशरथ राजा की ऐसी इच्छा नहीं थी कि रामचंद्र जी वन में जाएँ, फिर भी वनवास जाने का प्रश्न खड़ा हो गया। छुटकारा ही नहीं है न!


इसलिए तू आराम से रहना। दादा ने ऐसा कहा है ‘सब व्यवस्थित चला रहा है।’ प्रयत्न करना लेकिन अब मन में ऐसा भाव रखना कि ‘मुझे जगत् कल्याण करना है’, ‘मुझे सच्चा सुख प्राप्त करके उसे पूर्ण करके और ‘जगत् के लोग कैसे यह सुख पाएँ’ ऐसी ही भावना रखनी है।


कल्याण स्वरूप होने के लिए व्यवहार सीखना पड़ेगा


अपना यह ‘अक्रम विज्ञान’ संसार को पता चले तो लोगों का बहुत काम कर देगा क्योंकि ऐसा विज्ञान निकला ही नहीं। इस व्यवहार में, व्यवहार की गहराई में किसी ने भी किसी प्रकार का ज्ञान दिया ही नहीं। व्यवहार में कोई आया ही नहीं। सभी ने निश्चय की ही बातें की। व्यवहार में निश्चय आया ही नहीं। निश्चय, निश्चय में रहा और व्यवहार-व्यवहार में। इस अक्रम विज्ञान ने तो निश्चय को व्यवहार में लाकर रख दिया है और पूरा नया ही शास्त्र बनाया है और वह भी साइन्टिफिक। इसमें किसी भी जगह विरोधाभास नहीं है। 


यह अलौकिक विज्ञान है! वह तो व्यवहार में यों आरपार निकल जाना चाहिए। हमारा ज्ञान व्यवहार को पार कर ले ऐसा है। यदि इस विज्ञान को जान लिया जाए तो कल्याण हो जाएगा पूरे जगत् का! (जिसे व्यवहार छुए नहीं, बाधक नहीं हो, वह पार उतर गया।


इन्हें (ब्रह्मचारियों को) वस्तु एक्ज़ेक्टनेस में आ जाती है लेकिन अभी तो व्यवहार में कुछ समझते ही नहीं न! इसलिए अब इन्हें हम व्यवहार सिखाते रहते हैं। व्यवहार नहीं होगा तो कोई बाप भी नहीं सुनेगा। व्यवहार में पास नहीं होंगे तो वह व्यवहार इन्हें उलझा देगा। किसी का कल्याण करना होगा, फिर भी नहीं हो पाएगा। खुद का तो 

कल्याण हो जाएगा। अन्य किसी का कल्याण नहीं कर सकेंगे। इसमें तो, अगर व्यवहार होगा, तभी दूसरों का कल्याण कर सकेंगे। इनकी क्या भावना है कि अब हमें जगत् कल्याण करना है इसके लिए उन्हें मुख्यत: व्यवहार की आवश्यकता पड़ेगी।


जितने निश्चय किए हैं, उतने फल मिलेंगे। जगत् कल्याण के लिए प्रयत्न करना है, ऐसा निश्चय किया था, वह आज हमारा बाईस साल से चल रहा है और यह तो अभी और भी रहने वाला है! आज हमने जो तय किया, वही ठेठ तक रहे, उसे निश्चय कहते हैं! तो फिर उसकी लिंक आगे मिल जाती है वापस। यहाँ से अर्थी निकलने से पहले निश्चय बदल दे तो फिर आगे जाकर निश्चय कहाँ से मिलेगा? आगे जाकर उसे टाइम पर निश्चय मिलेगा ज़रूर लेकिन वह सतत् नहीं, पीसीस वाला (टुकड़े-टुकड़े) मिलेगा।


प्रतिक्रमण से हो जाओ साफ


अब यही भावना रखनी है कि जगत् का कल्याण हो और अपने मन में जो उल्टे विचार आएँ उन्हें मिटा देना है और ‘किसी को दु:ख न हो’ सुबह पाँच बार नियम से ऐसा बोलना और फिर बाहर निकलना। फिर बाकी की सारी ज़िम्मेदारी मैं ले लेता हूँ। फिर जिस किसी को आप से जान-बूझकर दु:ख हो या अन्जाने में दु:ख हो, उसकी जोखिमदारी आपकी नहीं रहेगी। जान-बूझकर हो जाए तो उनका तुरंत ही प्रतिक्रमण कर लेना और अन्जाने में हो गए, वे तो अन्जाने में ही चले जाएँगे, ऐसे कि हमें पता भी नहीं चलेगा। जैसे अगर दो साल के बच्चे की माँ मर जाए तो वह बच्चा कितना रोएगा? वैसा दु:ख अन्जाने में ही भुगत लिया जाता है। 


प्रतिक्रमण रूपी विचार (साधन) देते हैं। हमारी आज्ञा से प्रतिक्रमण करोगे तो तेज़ी से कल्याण हो जाएगा। पाप भुगतने पड़ेंगे लेकिन इतने सारे नहीं। सभी महात्माओं की इच्छा है, अब जगत् कल्याण करने की भावना है। हेतु अच्छा है लेकिन फिर भी (किसी को दु:ख हो जाए वह) नहीं चलेगा।


प्रश्नकर्ता : हेतु अच्छा है तो फिर प्रतिक्रमण क्यों करना है?


दादाश्री : अंदर आपका हेतु चाहे सोने का हो लेकिन किस काम का? वह हेतु नहीं चलेगा। हेतु बिल्कुल सोने का हो तब भी व्यवहार से किसी को दु:ख हो जाए तो, प्रतिक्रमण करना पड़ेगा। 


हमें भी प्रतिक्रमण करना पड़ता है। भूल हुई कि प्रतिक्रमण करना पड़ता है। कपड़े पर दाग़ पड़े तो धो देते हो न? उसी प्रकार ये कपड़े पर के दाग़ हैं। अर्थात् दुनिया में पश्चाताप के साबुन जैसा और कोई साबुन नहीं है। दादा भगवान की नौ कलमें रखी गई हैं न, वह पूरे जगत् के लिए कल्याणकारी प्रतिक्रमण है। 


नौ कलमों से कल्याण के बीज 


प्रश्नकर्ता : किसी परिस्थिति में दख्लंदाज़ी हो जाती है या सेन्सिटिव(संवेदनशील) हो जाते हैं तो, उसे रोकने के लिए क्या करना चाहिए?


दादाश्री : प्रतिक्रमण और पछतावा करना चाहिए और भावना करनी चाहिए कि ऐसा नहीं होना चाहिए और ऐसा होना चाहिए। जिसने अपनी ये नौ कलमें सीख लीं, उसका कल्याण हो जाएगा! ये नौ कलमें तो कहीं भी नहीं मिलेंगी। नौ कलमें तो पूर्ण पुरुष ही लिख सकते हैं। जब वे होते हैं तब लोगों का कल्याण हो जाता है।


प्रश्नकर्ता : दादा, नौवीं कलम में हम ‘मुझे, जगत् कल्याण करने का निमित्त बनने की परम शक्ति दीजिए, शक्ति दीजिए, शक्ति दीजिए।’ हम 

यदि यह कल्याण की भावना करें तो वह किस प्रकार काम करेगी?


दादाश्री : आपका शब्द ऐसा निकलेगा कि सामने वाले का काम हो जाएगा।


प्रश्नकर्ता : आप पौद्गलिक कल्याण की बात कर रहे हैं या ‘रियल’ (आत्म) के?


दादाश्री : पुद्गल का नहीं, हमें तो उसकी ही आवश्यकता है जो ‘रियल’ की ओर ले जाए। फिर ‘रियल’ के सहारे आगे का (मोक्ष का) हो जाएगा। यह ‘रियल’ प्राप्त होगा तो ‘रिलेटिव’ प्राप्त हो ही जाएगा! पूरे जगत् का कल्याण करो ऐसी भावना का विकास करना है। सिर्फ बोलने की खातिर नहीं बोलना है, भावना ही ऐसी रखनी है। लोग तो इसे सिर्फ बोलने की खातिर बोलते हैं, जैसे श्लोक बोलते हैं, वैसे।


प्रश्नकर्ता : यों ही फिज़ूल बैठा रहने की बजाय ऐसी भावना की जाए तो उत्तम कहलाएगा न?


दादाश्री : अति उत्तम। बुरे भाव तो निकल गए! उसमें जितना हुआ उतना तो सही, उतनी तो कमाई हुई!


प्रश्नकर्ता : उस भावना को मिकेनिकल भावना कहा जा सकता है?


दादाश्री : नहीं। मिकेनिकल कैसे कह सकते हैं? मिकेनिकल तो, जो ज़रूरत से ज़्यादा, यों ही खुद को ध्यान नहीं रहे और बोलता रहे, तब मिकेनिकली!


भावना करके कर लो कल्याण


प्रश्नकर्ता : अपनी जो जगत् कल्याण की भावना है, उसमें कितना पुण्य खर्च होता है? यदि जीवन में सिर्फ वही भावना हो तो?


दादाश्री : हाँ, तब आपको उस भावना का बहुत बड़ा फल मिलेगा। हमें उसका फल क्या मिलता है, वही देखना है। तीर्थंकरों ने तो क्या किया कि जगत् कल्याण की ही भावना की, बस! उसका फल क्या आया कि वे तीर्थंकर बने। जहाँ उनके चरण पड़ते हैं वहाँ तीर्थ बन जाता है। मैं भी वही भावना करता हूँ। आपकी भी वही भावना है, वह भावना ज़रूर फलेगी।


प्रश्नकर्ता : आप्तवाणी में लिखा हुआ है कि वह भावना होगी तो आपको सभी कुछ मिल जाएगा, बिना माँगे।


दादाश्री : हाँ, अगर हम यही भावना करेंगे तो अपना तो अच्छा होगा ही और साथ ही साथ अगले जन्म में अपना जो होना होगा उसमें कोई हाथ नहीं डालेगा, रुकावट नहीं आएगी। जो इतना समझ गया न, उसका कल्याण हो जाएगा।


कल्याण की भावना की फल श्रुति


जगत् कल्याण की भावना बहुत समय से, बहुत जन्मों से करते आए हों तो यशनाम कर्म बहुत बड़ा होता है। यशनाम कर्म तो जगत् कल्याण की भावना में से उत्पन्न होता है। जगत् के लोगों को सुख हो, जितने परिमाण में ऐसी इच्छा(भावना) होती है, उसमें से यशनाम कर्म बंधता है


‘जगत् का कल्याण करना है,’ ऐसे उच्च विचार हों और खुद के दुश्मन का भी कल्याण करने की भावना हो, ऐसा सब हो, तब उच्च नामकर्म मिलता है।


कोई हमारा पुण्य देखता है तो भी खुश हो जाता है। जहाँ से मैं निकला, वहाँ से दो मील की दूरी पर घर रहा होगा और जैसे ही यहाँ गाड़ी से नीचे उतरुं तो कुर्सी लेकर हाज़िर ही रहते हैं। तब फिर सभी को ऐसा लगता है कि ‘यह क्या 

है?’ इसे दादा का पुण्य कहा जाएगा। प्रत्येक चीज़ हाज़िर! आपने देखा न! पुण्य का प्रभाव देखा न! और कैसा ज्ञान प्रकट हुआ? मेरे सोचे अनुसार हर एक व्यक्ति का कल्याण हो और कल्याण हो जाए ऐसा पुण्य निकला है। इसलिए अब आपको (दादा से) जो माँगना हो वह माँग लेना।


कल्याण का बीड़ा उठाने वाले को नहीं रोकता कोई


आत्मा प्राप्त करने के लिए जो कुछ भी किया जाता है, वह प्रोडक्शन है और उसी की वजह से बाइ प्रोडक्ट मिलता है और संसार की सभी ज़रूरतें पूरी हो जाती हैं। मैं अपना एक ही तरह का प्रोडक्शन रखता हूँ, ‘जगत् परम शांति प्राप्त करे और कुछ मोक्ष पाएँ।’ मेरा यह प्रोडक्शन और उसका बाइ प्रोडक्शन मुझे मिलता ही रहता है। ये चाय-पानी, जैसा आपको मिलता है, हमें उससे कुछ अलग ही प्रकार का मिलता है। उसका क्या कारण है? कि आपकी तुलना में मेरा प्रोडक्शन उच्च कोटि का है। उसी प्रकार यदि आपका प्रोडक्शन भी उतना ही उच्च कोटि का होगा तो बाइ प्रोडक्शन भी उच्च कोटि का आएगा। हर एक कार्य का हेतु होता है। यदि सेवाभाव का हेतु होगा, तो लक्ष्मी ‘बाइ प्रोडक्ट’ में मिलेगी ही।


जिसने जगत् कल्याण का निमित्त बनने का बीड़ा उठाया है, उसे दुनिया में कौन रोक सकता है? कोई भी शक्ति नहीं है कि जो उसे रोक सके। पूरे ब्रह्मांड के सभी देव उस पर फूल बरसा रहे हैं। अत: एक ध्येय तय करो न! जब से यह तय करोगे, तभी से इस शरीर के ज़रूरतों की चिंता नहीं करनी पड़ेगी। जब तक संसारी भाव है, तब तक ज़रूरतों की चिंता करनी पड़ती है। देखो न, ‘दादा’ का यह कैसा ऐश्वर्य है! यह एक ही प्रकार की इच्छा रहेगी तो फिर उसका हल आ गया और देवसत्ता आपके साथ है। ये देव तो सत्ताधारी हैं, वे निरंतर हेल्प करें ऐसी उनकी सत्ता हैं। जो जगत् कल्याण के लिए जी रहे हैं, उन्हें सभी देवगणों से पूर्ण रक्षण प्राप्त है। एक ही ध्येय वाले ऐसे पाँच लोगों की ही ज़रूरत है! अन्य कोई ध्येय नहीं, डाँवाडोल नहीं। अड़चन में भी एक ही ध्येय और नींद में भी एक ही ध्येय! 


जगत् कल्याण का ध्येय तो क्या लेकिन यदि ‘जगत् कल्याण’ शब्द बोलेगा, उसे भी हमारा नमस्कार है।


अभ्युदय-आनुषंगिक फल की प्राप्ति 


दादाश्री : ‘जगत् का कल्याण हो’, वह भावना कैसा होनी चाहिए? लोग तो समझेंगे कि किसी के लिए की है लेकिन वह भावना खुद के लिए ही करी कहलाएगी। यह भावना सब से पहले तो खुद का ही हित करती है। अभ्युदय और आनुषंगिक दोनों ही फल देती है। भले ही हम फल को, शब्द से नहीं समझ सकें लेकिन मिलते तो हैं ही न! जगत् कल्याण करने वाले के घर में तो कभी दु:ख रहता ही नहीं। 


प्रश्नकर्ता : अभ्युदय और आनुषंगिक फल अर्थात् क्या?


दादाश्री : ‘अभ्युदय’ यानी संसार में अभ्युदय होता जाता है, संसार फल मिलता है और दूसरा ‘आनुषंगिक’ यानी मोक्ष फल मिलता है। दोनों फल साथ में मिलते हैं।


अहो! अहो! ज्ञानी की करुणा


मैं कहता हूँ न कि ‘भाई, मैं सत्ताइस सालों से तो मुक्त ही हूँ और विदाउट टेन्शन।’ यानी जो टेन्शन होता था वह तो ‘एम.एम.पटेल’ को, होता था, मुझे नहीं होता था लेकिन जब तक 


(प. २२)


‘ए.एम.पटेल’ को टेन्शन होता है, तब तक हमें बोझा ही है न! वह खत्म हो जाए तब समझना कि मुक्त हुए और फिर भी जब तक देह है तब तक बंधन है। उसमें तो अब हमें हर्ज नहीं है। दो जन्म हो जाएँ फिर भी हर्ज नहीं है। हमारा हेतु तो क्या है कि, ‘यह जो सुख मैंने पाया है वह सुख पूरा जगत् पाए।’ 


लोग मुझ से पूछते हैं कि, ‘आप जगत् कल्याण का नियाणां (अपना सारा पुण्य लगाकर किसी एक चीज़ की कामना करना) कैसे पूर्ण करेंगे?’ आपकी तो अब उम्र हो गई! सुबह उठते-उठते, चाय पीते-पीते दस तो बज ही जाते हैं। ‘अरे भाई, हमें, इस स्थूल देह से कुछ नहीं करना है, सूक्ष्म में हो रहा है सब।’ सिर्फ यह स्थूल दिखावा करना है। स्थूल का आधार तो देना ही होगा! 


आत्मा की अनंत शक्तियाँ हैं। गज़ब की शक्तियाँ हैं, अपार शक्तियाँ हैं। एक आत्मा में अनंत आत्मा की शक्तियाँ हैं। हम अपने पलंग में सोते-सोते पूरे वल्र्ड की सभी भावनाएँ करते रहते हैं और सोते-सोते ही पूरे संसार का काम कर सकते हैं।


कुदरती शक्ति से जगकल्याण 


प्रश्नकर्ता : कई बार सोचते हैं कि हम तो एक घंटा या बहुत हुआ तो दो घंटे, तक बोलें कोई बीच में ब्रेक ले लेता है फिर खड़े हो जाते हैं, चक्कर लगाकर आते हैं जबकि आप यहाँ पर लगातार घंटों तक कैसे बोल पाते हैं?


दादाश्री : और कई बार तो दस-दस घंटों तक वाणी निकलती ही रहती है। एक ही जगह पर स्थिर बैठे रहते हैं, उसके पीछे भी कुदरती शक्ति होगी न? साइन्टिफिक सरकमस्टेन्शियल एविडेन्स हैं न! यह कोई गप्प नहीं है। बहुत से लोगों का कल्याण होना हो, तब ऐसी शक्ति उत्पन्न होती है, नहीं तो ऐसी शक्ति उत्पन्न ही नहीं होगी न? किसी जन्म में भावना की होगी कि जगत् का कल्याण करना है, तभी यह अमृत वाणी निकल रही है।


वीतरागी वाणी बहती है ज्ञानी के कंठ से


अपना यह विज्ञान, यह कोई मेरा सयानापन नहीं है। यह तो गिफ्ट है। क्या मेरा इतना ज़्यादा सयानापन हो सकता है? यदि चिट्ठी लिखनी हो न तो भी मुझे नहीं आता। लोगों का कल्याण होने का निमित्त, लेकिन गिफ्ट है यह और इस गिफ्ट के लिए मेरी पूरी तैयारी है। 


प्रश्नकर्ता : उसके लिए पात्रता हो, तभी गिफ्ट मिलती है न?


दादाश्री : हाँ, बाकी, मेरी बिसात नहीं यह। और यह वाणी बहुत, हाइ क्वॉलिटी वाली है। यह वेल्डिंग अलग ही तरह का है।


प्रश्नकर्ता : सभी को समझ में आए ऐसा और सादी-सरल भाषा में।


दादाश्री : हाँ, अच्छी (सादी-सरल) भाषा में। लेकिन उस भाषा पर (मेरा) काबू नहीं है, (वह वेल्डिंग) भाषा पर आधारिता नहीं है। यह वेल्डिंग बहुत उच्च प्रकार है और यह हृदयस्पर्शी वाणी। एक ही शब्द से तो कितने रोग निकल जाते हैं सामने वाले व्यक्ति के, ऐसा वेल्डिंग! 


अर्थात् जैसा हेतु हो, वैसी ही वाणी निकलती है। हेतु क्या है? जगत् कल्याण की भावना है और खुद शुद्धात्मा हुए हैं इसलिए वीतरागी वाणी निकलती है। जो वाणी निकलती है, वह सामने वाले पर सीधा असर डालती है। आज पहली बार परावाणी सुनी। उसे तो सुनते ही कल्याण हो जाता है।


(प. २३)


प्रश्नकर्ता : तो यह वाणी कौन बोल रहा है?


दादाश्री : वह अपनी सत्ता में नहीं है, वह रिकॉर्ड है। वह पिछले जन्म में आपने जैसी रिकॉर्ड की थी, वैसी ही रिकॉर्ड बजती है। ज्ञानीपुरुष तो खुद की रिकॉर्ड को धोते हुए आए हैं। वे इतनी सुंदर रिकॉर्ड लेकर आए होते हैं कि जगत् का कल्याण कर देते हैं।


जगत् का ज़ंग निकाल दे, ऐसी यह ज्ञानवाणी 


निरंतर, सुबह ब्रश करते समय भी यह टेप-मशीन रखा जाता है। दादा के एक भी शब्द को ये लोग छोड़ते नहीं हैं और फिर उसकी पुस्तकें छपती हैं उससे। अगर इसे पढ़ेंगे तो कल्याण हो जाएगा। इस वाणी को पढ़ते ही दिल शांत हो जाता है। यह इस काल का सब से बड़ा आश्चर्य है! अमरीका में तो लोग आफरीन हो गए थे इस आप्तवाणी को पढ़कर। जगत् के लिए बहुत कल्याणकारी है न! जगत् के लिए हितकारी है न! पूरे जगत् (संसार) का ज़ंग निकाल दे ऐसी वाणी है यह।


राग-द्वेष रहित वाणी से कल्याण


एक बहुत बड़े वकील थे। वे क्या कहते हैं? धन्य है, इन दादा को! कितनी करुणा बरसती है! इन दादा के साथ मेरा किसी भी तरह का ऋणानुबंध नहीं है, किसी भी तरह का लेना-देना नहीं है। मेरे खुद के हित के लिए कितना कह रहे हैं! दिमाग़ पर कितना बोझ दे रहे हैं! तब फिर उस समझदार को क्या कहें? इसे करुणा कहते हैं कि, ‘लोगों का कैसे कल्याण हो!’ तब यदि कठोर शब्द से हो तो कठोर से, हल्के-फुल्के शब्दों से हो तो हल्के-फुल्के से, गाढ़ शब्दों से हो तो गाढ़ से, किसी भी तरह! जिससे हो उससे कल्याण करना है।


बाकी, इस बदबूदार कीचड़ में कौन हाथ डाले? लेकिन यदि वह एक जीव पार हो जाए न तो और कितने ही जीवों का जीवन रास्ते पर आ जाएगा! और ऐसा भाव रहता है कि ‘उसका कल्याण हो।’ उसका कल्याण करने के लिए ही हम डाँटते हैं। नहीं तो कौन ऐसा डाँटेगा? दिमाग़ कौन खराब करेगा! यह तो सामने वाले के कल्याण के लिए डाँटना है। वर्ना तो बाप तो बाप बनने के लिए डाँटता है। सामने वाले के हित से भी ज़्यादा बाप होने की बहुत भीख होती है। पत्नी को पति झिड़कता है तो वह पति बनने के लिए करता है और ‘ज्ञानीपुरुष’ सामने वाले के कल्याण के लिए डाँटते हैं।


यह हमारी वीतराग वाणी है जिसका मैं मालिक नहीं हूँ, जहाँ राग-द्वेष नहीं हैं। अत: यदि एक घंटे तक इसे अच्छी तरह सुना जाए तो भी कल्याण हो जाएगा। यह स्याद्वाद वाणी है! जो पूरे जगत् के कल्याण के लिए है। 


बुद्धिकला - ज्ञानकला कल्याणार्थ 


प्रश्नकर्ता : अर्थात् हमारा रोग जाने का यह मुख्य कारण यह हुआ (वाणी हुई)?


दादाश्री : हाँ, नहीं तो रोग जाएगा ही नहीं न! इसलिए तो भगवान ने ही कहा है कि, ‘हमारे तो 108 गुण हैं लेकिन खटपटिया वीतराग के 1008 गुण होते हैं’। यानी हम में तो बहुत से गुण हैं। भगवान ने कहा है कि, ‘बुद्धिकला और ज्ञानकला, ज्ञानी के पास दोनों होती हैं और हमारे पास सिर्फ ज्ञानकला ही है।’ फिर भी भगवान ज्ञानकला नहीं दिखाते, उसे सिर्फ वे ही जानते हैं और खटपटिया वीतराग तो बुद्धिकला का उपयोग करते हैं। आप जहाँ फँस गए हो, बुद्धि द्वारा वहाँ से निकाल देते हैं और ज्ञानकला से फिट कर देते हैं।


(प. २४)


अर्थात् अगर यहाँ पर सिर्फ बैठे रहोगे तब भी कल्याण हो जाएगा। यहाँ पर सुनते रहोगे तब भी कल्याण हो जाएगा। अगर इन बातों को सिर्फ सुनोगे, तब भी कितने सारे पाप भस्मीभूत हो जाएँगे क्योंकि ऐसी बात सुनी ही नहीं है और न ही पढ़ी है। यह अपूर्व बात कही जाती है। हाँ, पहले कभी सुनी न हो, पढ़ी न हो, श्रद्धा में न आई हो, जानी न हो, सिर्फ इसे सुनने से ही कल्याण हो जाता है।


देशना, तीर्थंकर के अलावा अन्य किसी की भी नहीं होती। हमारी तो, अक्रम विज्ञानी के तौर पर देशना भी है। तीर्थंकरों की और बुद्धि रहित (अबुध) ज्ञानी की वाणी देशना रूपी होती हैं, उपदेश नहीं होता। बुद्धि वाले ज्ञानी की वाणी देशना रूपी नहीं होती, उपदेश होता है। हमारा तो यह उपदेश नहीं है। हमने तो कभी भी उपदेश दिया ही नहीं। हमारी तो सिर्फ देशना ही होती है। अभी भी आप देशना ही सुन रहे हो। धन्य भाग्य हैं इन लोगों के! लोगों के कल्याण के लिए है यह।


कैसा योगदान जगत् कल्याण के लिए 


इन (दादा के) हाथों में चौदह लोक का अभयदान है क्योंकि देह के मालिक नहीं हैं। हमें इस देह पर कितनी प्रीति है? इस देह से मोक्ष तो मिल गया, खुद का कल्याण तो हो गया, अब यह देह लोगों के कल्याण हेतु खर्च हो, उसी के लिए इसका जतन और उसी के लिए इससे प्रीति है। बाकी, हम तो इसे भी एक पड़ोसी की तरह ही निभा रहे हैं। 


काफी कुछ समय ‘मैं’ ‘मूल स्वरूप’ में रहता हूँ, अर्थात् ‘पड़ोसी’ के ‘तौर पर’ रहता हूँ और कुछ ही समय के लिए इसमें आता हूँ। ‘मूल स्वरूप’ में रहता हूँ इसलिए फिर फ्रेशनेस ज्यों की त्यों बनी रहती है न! रात को भी कभी सोया नहीं। पाव घंटा ज़रा झपकी आ जाती है, बस उतना ही, दो बार का मिलाकर पाव घंटा, बाकी तो सिर्फ आँखें मुँदी रहती हैं। इन कानों से ज़रा कम सुनाई देता है तो लोग समझते हैं कि दादाजी को नींद लग गई है और मैं भी समझता हूँ कि ‘ठीक है।’ मैं खुद में और ए.एम.पटेल विधियों में रहते हैं। अर्थात् कैसे इस संसार का कल्याण हो, उसी के लिए सारी विधियाँ करते हैं। यानी वे निरंतर विधियाँ करते हैं, दिन को भी और रात को भी विधियाँ करते हैं।


जगत् कल्याण के लिए यह आप्तवाणी


यह हमारा साहित्य, आप्तवाणी वगैरह लिखी जाती हैं, उनके पीछे देवी-देवताओं की बहुत कृपा रहती है। वे वहाँ हाज़िर रहते हैं। 


यह वाणी अट्ठारह हज़ार सालों तक हेल्प करेगी। जब तक महावीर भगवान का शासन चलेगा तब तक रहेगी। फिर बंद हो जाएगी। उसके बाद वाणी और पुस्तकें और मंदिर सभी बंद हो जाएँगे। छठवे आरे में न तो मंदिर होंगे और न ही पुस्तकें। मारपीट, मारपीट, आमने-सामने कुचलना, कुचलना! अभी अट्ठारह हज़ार सालों तक वहाँ महाविदेह क्षेत्र में, वहाँ चौथे आरे में जा सकेंगे। यह कैसी सुंदर वाणी है! मालिकी रहित वाणी देखी थी?


प्रश्नकर्ता : नहीं।


दादाश्री : सुनी भी नहीं। ऐसी यह मालिकी रहित वाणी सुनो तो सही?


प्रश्नकर्ता : हाँ।


दादाश्री : आप्तवाणियों की ये हज़ारों पुस्तकें छपी हैं न, वे उगेंगी, पचास सालों में, सौ सालों में, तब हिंदुस्तान का बहुत वैभव होगा। 


(प. २५)


इनके शब्दों पर से बहुत बड़ा ‘वह’ जमेगा। जैसे-जैसे लोग इन पुस्तकों को जानेंगे न, वैसे-वैसे इनकी कीमत समझ में आएगी।


यह वल्र्ड का बहुत अद्भुत विज्ञान है। ‘अक्रम विज्ञान’, पूरे संसार के लिए कल्याणकारी है। उसे समझो! मेरे दर्शन नहीं करोगे तो चलेगा लेकिन वाणी के दर्शन तो करने चाहिए न? प्रत्यक्ष सरस्वती! यदि कान में घुस गई न तो कल्याण हो जाएगा।


हम अपने बुद्धि के आशय में सौ प्रतिशत धर्म और जगत् कल्याण की भावना लेकर आए हैं। अन्य किसी जगह पर हमारा पुण्य खर्च ही नहीं हुआ। पैसे, कार, बंगला, बेटा, बेटी कहीं भी नहीं। हमारी स्टेज पर आने वाला रुकता नहीं है, वह मोक्ष में चला ही जाता है लेकिन हमारा रुका हुआ है। उसका कारण यह है कि जगत् कल्याण होने वाला है, इसीलिए हमारा रुका हुआ है।


जीवन में जियो मोमबत्ती की तरह


हमारा जीवन किसी के लाभ के लिए बीते, जैसे कि यह जो मोमबत्ती जलती है, वह क्या खुद के प्रकाश के लिए जलती है? सामने वाले के लिए, परार्थ के लिए करती है न? सामने वाले के फायदे के लिए करती है न? उसी तरह अगर ये मनुष्य भी सामने वाले के फायदे के लिए जीएँगे तो उसमें उनका फायदा तो भीतर अपने आप हो ही जाएगा। वैसे भी मरना तो है ही! इसलिए अगर सामने वाले का फायदा करने जाएगा तो भीतर तेरा फायदा तो हो ही जाएगा और सामने वाले को यदि कष्ट पहुँचाएगा तो तुझे भीतर कष्ट होगा ही। तुझे जो करना हो, वह कर। तो क्या करना चाहिए? 


अत: हमारी तो ऐसी भावना होनी चाहिए कि ‘यह जो सुख मैंने पाया है, वे सभी पाएँ,’ और कुछ भी नहीं। बाकी का सब तो मुफ्त में लेकर आए हैं न? जो बैंक में जमा किया हुआ था, वह क्रेडिट ले रहे हैं और अगर उसका उपयोग किया तो उसमें क्या तीर मार दिया? तो कल्याण में हमें कुछ न कुछ हिस्सा तो लेना चाहिए न! 


कल्याण की भावना प्राप्त करवाती है पूर्णदशा


मनुष्य ने जब से किसी को सुख पहुँचाना शुरू किया, तब से धर्म की शुरुआत हुई। ऐसा रहा करे कि खुद का सुख नहीं लेकिन सामने वाले की अड़चन कैसे दूर हो वह रहा करे, तो वहीं से कारुण्यता की शुरुआत होती है। हमें बचपन से ही सामने वाले की अड़चन दूर करने की पड़ी थी। खुद के लिए विचार तक न आए, उसे कारुण्यता कहते हैं। उसी से ‘ज्ञान’ प्रकट होता है। 


इस संसार का कुदरती नियम यह है कि यदि आप अपने फल दूसरों को देंगे तो कुदरत आपका चला लेगी। यही गुह्य साइन्स है। यह परोक्ष धर्म है। बाद में प्रत्यक्ष धर्म आता है, आत्मधर्म अंत में आता है। मनुष्य जीवन का हिसाब इतना ही है, अर्क इतना ही है कि मन-वचन-काया का उपयोग दूसरों के लिए करो। ‘अरे! तूने शरीर का उपयोग अपने घर संसार के लिए ही किया है, शरीर का उपयोग तो जगत् कल्याण के लिए करना चाहिए।’ जहाँ जगत् का कल्याण हो, वह जगह अपनी! जगत् का कल्याण वही खुद का कल्याण।


लोक कल्याण करते-करते देह छूट जाए तो, उसके जैसा कुछ भी नहीं है न! लोग व्यापार करते-करते मर जाते हैं, लोग आराम करते-करते मर जाते हैं, उसके बजाय लोक कल्याण करते-करते जाएँ तो उसमें क्या गलत है? जगत् का काम करोगे तो आपका काम यों ही होता रहेगा, तब आपको आश्चर्य होगा! भावना से भी 


(प. २६)


कल्याण होता है। भावना कौन कर सकता है? जो महापुण्यशाली हो या जिसे जगत् में किसी की भी भीख या लालच नहीं रही, वह!


जब तक अपनी आँखें स्वच्छ (निर्मल) नहीं हो जातीं, तब तक सामने वाले का कल्याण नहीं होगा। इसीलिए तो ‘मैं’ सभी को दर्शन करवाता हूँ। स्वच्छ आँखें, वही कारुण्यता है, अन्य कोई भाव नहीं। भगवान की भाषा में इज्जतदार कौन है? जो मात्र आँखों से ही ‘विश्व कल्याण’ करे, वह! जिनका जगत् कल्याण का ‘नियाणां’ न हो, वे ‘ज्ञानी’ नहीं होते। जिनका अन्य कोई ‘नियाणां’ हो, वे ‘ज्ञानी’ ज्ञानी ही नहीं हैं।


जगत् कल्याण के लिए यह अवतार 


अगर इस शकरकंद को भट्ठी में डालेंगे तो कितनी तरफ से भुनेगा? चारों तरफ से। उसी तरह से यह संसार भुन रहा है। अरे, पेट्रोल की अग्नि से जलता हुआ हमें हमारे ज्ञान में दिखाई देता है! इसीलिए बस हमें यही देखना है कि इन लोगों का कल्याण कैसे हो और उसी के लिए हमारा यह अवतार है। इस आधे जगत् का कल्याण हमारे हाथों होगा और बाकी के आधे जगत् का कल्याण हमारे इन फॉलोअर्स के हाथों होगा। 


संसार में मोक्ष का दिखाई देना, वह आश्चर्य है। यह अक्रम मार्ग दस लाख सालों में प्रकट हुआ है! अद्भुत मार्ग है! अनोखा आश्चर्य है! पूरे ‘वल्र्ड’ के कल्याण के लिए है यह मार्ग। मैं उसका निमित्त हूँ। 


कल्याण की भावना में स्व-कल्याण


आपको तो बस भीतर यही भावना रखनी है कि जगत् का कल्याण हो। वह भावना सच्चे दिल की है! जगत् को तो प्राप्ति होनी ही है, उसमें दो मत हैं ही नहीं। इसमें कुदरत ही हेल्प करेगी। बाकी कोई हेल्प नहीं कर सकता। वह वास्तव में ऐसी हेल्प करेगी! जगत् का कल्याण होना तय है! यह यों ही नहीं चला जाएगा। ऐसा जो ‘विज्ञान’ प्रकट हुआ है, वह यों ही नहीं दब जाएगा। 


मूल ज्ञान तो आपके अंदर ही भरा पड़ा है। हमारे निमित्त से वह ‘प्रकट’ होता है इसलिए नैमितिक है। मैं तो निमित्त मात्र हूँ। इसमें से किसी भी बात में हमारा कर्तापन नहीं है। हम किसी चीज़ के कर्ता नहीं बन सकते। कर्ता बनेंगे तो हमें भी कर्म बंधेंगे। जो कर्ता बनता है, उसे कर्म बंधते हैं। हम पूरे (संसार) जगत् के कल्याण के निमित्त हैं! यह सब तो जगत् कल्याण के लिए निकला है!


‘ज्ञान’ यदि सिर्फ ‘ज्ञानी’ के पास ही रहे तो ज्ञान रसातल में चला जाएगा। ‘ज्ञान’ तो प्रकट करना ही चाहिए। प्रकाश वाला दीया कभी-कभी ही उत्पन्न होता है। तब तक घोर अंधेरा रहता है। यह तो सूरत के स्टेशन पर ‘साइन्टिफिक सरकमस्टेन्शियल एविडेन्स’ के आधार पर ‘कुदरती’ रूप से उत्पन्न हुआ है! ‘दिस इज़ बट नैचुरल!’ तो फिर इसमें से जितने दिए प्रज्वलित करने हों, उतने हो जाएँगे। बाकी, दिए में घी तो सभी ने डालकर रखा है!


हम हमारे बाद ज्ञानियों की ‘वंशावली छोड़ जाएँगे, हमारे वारिस छोड़ जाएँगे और उसके बाद ज्ञानियों की ‘लिंक’ चलती रहेगी इसलिए सजीवन मूर्ति को खोजना। उसके बिना निबेड़ा नहीं आ सकता।


अपना कल्याण हो गया, अब दूसरों का कल्याण हो, ऐसी भावना रखना। वही हमें पूर्ण दशा तक ले जाएगी। ‘सभी का कल्याण हो’ वह भावना, पहले खुद का ही कल्याण करती है!


- जय सच्चिदानंद

